
ЗэгурыIуэрэ зэдэIуэжу 
республикэм щызэдопсэу

ЕкIуэлIапIэхэр зэпэщ ящI

Гу  зылъытапхъэ

ЩIэблэм гулъытэ 
хуэщIынымкIэ яIэ зэфIэкIыр

Ди къуэш республикэхэм

Рэмэдан мазэм и иужьрей махуэм 
 КъБР-м и Iэтащхьэ КIуэкIуэ Казбек  «Ла-
шын» шхапIэ-хьэщIэщым хэщхьэж  къы-
щызэригъэпэщащ. Гъатхэпэм и 20-м ар 
хуэзащ КъБР-м и Муслъымэнхэм я Iуэху-
щапIэм и унафэщI, муфтий Дзасэжь 
Хьэзрэталий икIи НэщIикIыж хьидымкIэ 
ехъуэхъуащ.  

«Къэбэрдей-Балъкъэрым и Муслъымэн-
хэм я IуэхущIапIэм и унафэщI Дзасэжь 
Хьэзрэталий Уэлий сыхуэзэри республикэм 
ис муслъымэнхэм Рэмэдан мазэр зэриу-
хамкIэ иджыри зэ сехъуэхъуащ, - щытеп-
сэлъыхьыжащ а Iуэхугъуэм КIуэкIуэ Казбек 
«Макс»-м щиIэ и напэкIуэцIым. - Мамыры-
гъэ, фIыгъуэ, Iиман быдэ, гупсэхугъуэ, 
узыншагъэ, гъащIэ кIыхь фиIэну, фщIэнрэ 
фшхынрэ вгъуэту фыпсэуну сыныво-
хъуэхъу. Ислъам диным епха махуэшхуэхэм 

я зым ехьэлIа дауэдапщэхэр республикэм 
Iэуэлъауэншэу, къэхъукъащIэ мыхъумыщIэ 
къыхэмыхуэу щекIуэкIащ. Муфтийми зэIу-
щIэм кърихьэлIа псоми фIыщIэ яхуэсщIащ  
динкIэ зэтемыхуэу ди республикэм щып-
сэухэм я зэхуакум зэгурыIуэныгъэрэ 
 зэныбжьэгъугъэрэ дэлъу зэрызэдэпсэум 
пап щIэ». 

«Лашын» шхапIэ-хьэщIэщым щекIуэкIа 
хэщхьэжри щыхьэту къэуващ республикэм 
ис муслъымэнхэр зэгурыIуэ-зэдэIуэжу зэ-
рызэдэпсэумкIэ. Абы хэтащ КъБР-м и Iэта-
щхьэм и Администрацэм и унафэщI Къуэ-
дзокъуэ Мухьэмэд, Правительствэм и Уна-
фэщI Мусуков Алий, КъБР-м и Муслъымэн 
IуэхущIапIэм и лэжьакIуэхэр, къалэ, щIыпIэ 
администрацэхэм я унафэщIхэр, республи-
кэм и раис-Iимамхэр, дзэ Iуэху хэхам хэта 
ветеранхэр, гъэзэщIакIуэ органхэм щыщ 
къулыкъущIэхэр. 

Гран-при къыхуагъэфащэ

АДЫГЕЙ. Сочэ щекIуэкIащ жанр куэд 
къызэщIэзыубыдэ «Ритмы эстрады» ду-
нейпсо зэпеуэ-фестиваль. Абы къыщыхэ-
жаныкIащ республикэм щыщ уэрэ д жыI а-
кIуэр.

ШКОЛЕНКЭ Артём и солистщ Ерчэн Анас-
тасие зи унафэщI «Дельфин» эстрадэ уэрэ-
дымкIэ студием. Абы «Адэ» уэрэдыр 
 игъэ зэщIащ.

Жюрим уэрэджыIакIуэ ныбжьыщIэм и уты-
ку итыкIэр игу ирихьащ икIи Гран-при саугъэт 
нэхъыщхьэр къыхуагъэфэщащ. 

ЛIыхъужьу къалъхуркъым

КЪЭРЭШЕЙ-ШЭРДЖЭС. Республикэм и 
ветеранхэм я советым и тхьэмадэм и къуэ-
дзэ Хьэшыр Альберт къызэрыхигъэщащи, 
лIыхъужьу къалъхуркъым, апхуэдэ мэхъу. 
Абы къызэрилъытэмкIэ, хэкупсагъэр нобэ 
екIуу къыхощ къэралыр яхъумэну зэры-
хуэхьэзырым.

Хьэшырым зэрыжиIамкIэ, и Iыхьлыхэми 
благъэ хэми яхэтщ Урысейм Зыхъумэжыны-
гъэмкIэ и министерствэм зэгурыIуэныгъэ 
ири щIылIэу зауэ къалэнхэр ягъэзэщIэну пэ-
рыхьахэр.

Москва къалэм дэт «Урысей» лъэпкъ центрым щы зэ-
хэтащ къэралым и адрей щIыналъэхэми къыщызэIуа-
хыну апхуэдэ IуэхущIапIэхэм я проектхэр утыку къыщ-
рахьа зэхуэс.

ЗэIущIэм  хэтащ УФ-м и Президентым и Администра-
цэм и УнафэщIым и япэ къуэдзэ, «Урысей» лъэпкъ цент-
рым и Къы зэгъэпэщакIуэ комитетым и унафэщI Кириен-
кэ  Сергей, УФ-м и Президентым и Администрацэм и Уна-
фэ щIым и къуэдзэ, Лъэпкъ центрым и КъызэгъэпэщакIуэ 
ко митетым и унафэщIым и къуэдзэ Орешкин Максим, 
«Уры сей» лъэпкъ центрым и генеральнэ директор Вир-
туо зовэ Наталье, губернаторхэр, щIыналъэхэм я Iэтащ-
хьэ хэр.

Къэбэрдей-Балъкъэрым и проектыр утыку кърихьащ 
КъБР-м и Iэтащхьэ КIуэкIуэ Казбек. Абы щытепсэ лъы-
хьым Iэ тащхьэм къыхигъэщащ «Урысей» лъэпкъ цент-
рым и къудамэр ЩоджэнцIыкIум и цIэр зезыхьэ проспек-
тым тет, Правительствэм и Унэмрэ ЗэгурыIуэныгъэм и 
утыкум рэ яхуэзанщIэ IуэхущIапIэм зэрыхэтынур. Ар хуэ-
гъэпсащ цIыхухэм, республикэм я ехъулIэныгъэхэр ща-
гъэлъэгъуэным, абы еблэгъэнухэр лъэпкъхэм я щэнхабзэ-
хэм щыгъэгъуэзэным, щIыпIэм и дахагъэр, лъахэм 
щыпсэухэр хьэщIэхуэфIу зэрыщытыр зыхегъэщIэным. 
Абы щхьэхуэу хэтынущ «СВО-м и лIыхъужьхэр» Iыхьэр.

ЩIыналъэм и Iэтащхьэм къыхигъэщащ еплъыныгъэм 
и курыкупсэм республикэм и дамыгъэ нэхъыщхьэ, ехъу-
лIэныгъэм, къарум, «лъагапIэхэм» уахуэзышэ и нэщэнэ 
Iуащ хьэмахуэ къуршым и теплъэр зэритыр. Центрыр щы-
тынущ щIыналъэ, урысейпсо, дунейпсо мыхьэнэ зиIэ 
зэIу щIэхэу щэнхабзэ, гъуазджэ, егъэджэныгъэ, туризм, 
хьэ рычэт IэнатIэхэм, нэгъуэщI унэтIыныгъэмкIи къызэ-
рагъэ пэщынухэр щрагъэкIуэкIыу.

- Шэч къытесхьэркъым ар щIыпIэ екIу, Къэбэрдей -
Балъкъэрым щыпсэухэми ди хьэщIэхэми я зэхуэсыпIэ 
дахэ зэрыхъунум, - жиIащ КIуэкIуэ Казбек и къэпсэлъэны-
гъэм и кIэухым. Къэбэрдей-Балъкъэрым и проектым арэ-
зы техъуащ икIи ар къыдаIыгъащ къызэгъэпэщакIуэ 
коми тетым хэтхэм.

Езыхэм я проектхэр апхуэдэу а махуэм ягъэлъэгъуащ 
Саха (Якутие) Республикэм, Новгород Ищхъэрэ, Ярос-
лавль, Калининград, Киров областхэм, Хабаровс кэ 
крайм, Карелие Республикэм я лIыкIуэхэм. А псори ща-
гъэзэщIэну пIалъэхэр яубзыхуащ.

Фигу къэдгъэкIыжынщи, «Урысей» лъэпкъ центрым и 
къудамэхэр къэралым и щIыналъэ псоми къыщызэрагъэ-
пэщ Президент Путин Владимир къалэн къа зэрыщищIам 
ипкъ иткIэ. Апхуэдэ унафэ къищтауэ щытащ «Урысей» 
выставкэр къызэрагъэпэщу Iэтауэ ар екIуэ кIа, къэралым 
хыхьэ щIыналъэ псоми я ехъулIэныгъэхэри абы ща-
гъэлъэгъуа нэужь. Ар хъуащ цIыхубэр зэкъуэзыгъэувэ 
IуэхуфI икIи лъэпкъ куэдым щыщхэр щызэдэпсэу къэра-
лым исхэм я ехъулIэныгъэхэмкIэ, я хабзэ дахэхэмкIэ зэ-
хъуэжэным и лъабжьэ.

Суздаль къалэм гъатхэпэм и 19-м 
щекIуэкIащ Урысей Федерацэм и Хабзэуб-
зыхухэм я советым социальнэ Iуэху хэм-
кIэ и комиссэм и зэIущIэ. Ар теухуауэ 
щы тащ еджакIуэхэм я узын шагъэр хъумэ-
ныр къызэрызэрагъэпэщ щIы кIэм.

 
Лэжьыгъэм хэтащ КъБР-м и Парламен-

тым и УнафэщI, УФ-м и Хабзэубзыхухэм я 
советым социальнэ Iуэхухэмрэ дунейпсо 
зэдэлэжьэныгъэм пыщIа гу гъуехь хэмкIэ и 
комиссэхэм хэт Егоровэ Татьянэ, республи-
кэм и хабзэубзыху IуэхущIапIэм Про мыш-
ленностымкIэ, транспортымкIэ, связымрэ 
гъуэгу IэнатIэмкIэ и комитетым и унафэщI 
Къалмыкъ Марат, УФ-м и щIыналъэхэм я 
хабзэубзыху IэнатIэхэм я лIыкIуэхэр.

ЗэIущIэм щIадзэн ипэ, депутатхэр щыIащ 
Суздаль район сымаджэщым и поликлини-
кэмрэ курыт еджапIэмрэ. Абы депутатхэм 
Iэмал къаритащ еджакIуэхэм я гъащIэр нэ-
хъыбэу зыпыщIа IуэхущIапIэхэм я щытыкIэр 
зрагъэлъэагъуну.

ЕджапIэхэмрэ 
зыгъэпсэхупIэхэмрэ зы тегъэщIар

УФ-м и Хабзэубзыхухэм я советым и ко-
миссэм и зэIущIэм щIыналъэхэм я лIыкIуэ-
хэр щызэдэгуэшащ школакIуэхэм гъащIэ 
узын шэр я тегъэщIапIэ щIыным ехьэлIауэ 
ирагъэкIуэкI лэжьыгъэхэмкIэ.

Егоровэ Татьянэ тепсэлъыхьащ еджа-
кIуэхэм я гъащIэмрэ зэманымрэ щхьэпэу 
ирахьэкIыным ди республикэм зэры щы-
кIэлъыплъым, цIыхубэм я узыншагъэр къэ-
ралым и зэIузэпэщыгъэм и лъабжьэ нэ-
хъыщ хьэу зэрыщытым. Абы жиIащ Къэбэр-
дей-Балъкъэрым узы н  шагъэр хъумэнымкIэ 
и IэнатIэр Iуэхугъуэ нэхъыщхьищым зэрате-
щIыхьар: щIыуэпсым и хъугъуэфIыгъуэ те-
лъыджэхэм, IуэхущIапIэхэм зэрызаужьым, 
иджырей технологие хэм. КъБР-м и Парла-
ментым и УнафэщIым къыхигъэщащ щIы-
налъэм и дуней щы тыкIэр зэгъыу зэры щы-
тыр, бгыхэм я хьэуа къабзэр, мэкъумэш-
хэкIхэмкIэ зэрыкъулейр щIэблэм куэдкIэ  
 къазэрыхуэщхьэпэр, ап хуэ дэуи псы хущ-
хъуэ къыщIэжыпIэу блым хуэзэу сабийхэм я 
узыншагъэр щрагъэфIа кIуэ центрхэр, зы-
гъэпскIыпIэхэр зэрыщаухуар сэбэп зэрахуэ-
хъур.

Республикэм егъэджэныгъэ IэнатIэр жы-
джэру щрагъэфIакIуэ: еджапIэщIэхэр яу хуэ, 
зэрагъэпэщыжхэр унэлъащIэкIи Iэмэпсы-
мэхэмкIи къызыхуэтыншэу къызэIуахыж, 
спорт пэшхэмрэ школ шхапIэхэмрэ къэ-
гъэщIэрэщIэжыным гулъытэ хэха хуащI. Iэ-
щIагъэ щрагъэгъуэт еджапIэхэр зэрыщыту 
псырэ хуабэкIэ къызэгъэпэщащ, спорт 
пэшхэмрэ шхапIэхэмрэ я бжыгъэр адрей 
щIыналъэхэм ейм елъытауэ  хуэдитIкIэ 
щынэхъыбэщ.

Егоровэр къытеувыIащ щIыпIэм къы-
щыщIагъэкI ерыскъыхэкIхэмкIэ школхэр 
къызэрызэрагъэпэщым и фIыгъэкIэ сабий-
хэр къэуат зыщIэлъхэмкIэ зэрагъашхэр. Пэ-
щIэдзэ школым щеджэхэм къищынэмыщIа-
уэ, республикэ, щIыпIэ бюджетхэм къыха-
гъэкI ахъшэкIэ тIэунейрэ ерыскъы пщтыр 
ягъуэт 5-11-нэ классхэм щеджэу бынуна-
гъуэш хуэхэм, унагъуэ хуэмыщIахэм щыщ-
хэм, сабий ныкъуэдыкъуэхэм, зеиншэхэм, 
дзэ Iуэху хэхам хэтхэм я бынхэм.

Республикэм и IуэхущIапIэ телъыджэхэм 
ящыщщ Налшык и зыгъэпсэхупIэ щIыпIэм 
щы Iэ уэздыгъей мэзышхуэм жьэн уз зиIэ 
са бийхэм папщIэ щыIэ санаторэ-школыр. 
Абы щагъэзащIэ «Дадийщхьэху хужь» Iуэ-
хур. Кавказ Ищхъэрэм щIэныгъэ гуэдзэн 
щра т и IуэхущIапIэ нэхъ ин дыдэ «ДыгъафIэ 
къалэ» сабий академием махуэ къэс сабий 
ми нитхум нэс йокIуалIэ. Абы хэтщ сабий зэ-
чиифIэхэм папщIэ жэщи махуи лажьэ ли-
цейри.

Сабийхэм медицинэ дэIэпыкъуныгъэ ща-
гъуэт IуэхущIапIэ 12-м, УнэтIыныгъэ куэдым 
хуэгъэпса иджырей республикэ сабий кли-
никэ центрымрэ Iуащхьэмахуэ лъапэ дэт 
бгы лъагэ Аллергологие центрымрэ яхэту. 
Илъэ ситхум къриубыдэу сабий медицинэ 
IуэхущIапIэу 10 зэрагъэпэщыжащ. Зыгъэп-
сэхупIэхэр 21-рэ мэхъу, тIур сабийхэм яте-
щIыхьащ. Спорт-адаптивнэ школ, «Лэгъу-
пыкъу», «Вагъуэ цIыкIу» сабий санаторэхэр 
рес публикэм щолажьэ. Абыхэм еджэнри 
узыншагъэр щрагъэфIэкIуэнри зэгъусэу 
къы щызэгъэпэщащ, ЛФК-мрэ иппотера-
пием рэ къыщагъэсэбэп. «Лэгъупыкъу» зы-
гъэпсэхупIэм иджы япэу щыIащ Луганск, 
Донецк цIыхубэ республикэхэм, Херсон 
щIы налъэм щыщ сабийхэр. 

(КIэухыр 2-нэ нап.)

Хъунущ цIыхухэм 
я зэхуэсыпIэ дахэ

Зеикъуэ, Къубэ-Тэбэ, ПсыкIэху къуажэхэм цIыхухэр 
куэду щызэхуэс я щIы пIэхэр зэIузэпэщ ящIынущ мы 
гъэм, «ГъащIэм хуэщIа инф раструктурэ» лъэпкъ 
пэхуэщIэм ипкъ иткIэ.

ЗЕИКЪУЭ къуажэм лэжьыгъэшхуэ щызэхаублэнущ Киро-
вым и цIэр зезыхьэ уэрамым тет жыг хадэ цIыкIум, Щэнха-
бзэмкIэ унэр здэщытым хуэзэу. Къубэ-Тэбэ ахэр лъэIэсы-
нущ «ХэщIапIэ нэхъыщхьэ» и хьэблэм и жыг хадэ цIыкIум.

Лэжьыгъэхэм хиубыдэу, щIэрыщIэу зэрагъэпэщыжынущ 
а щIыпIэхэм щыIэ сабий джэгупIэхэр, цIыкIухэм я шына-
гъуэн шагъэм егупсысу хьэфэм къыхэщIыкIа алэрыбгъухэр 
щаукъуэдиинущ, джэгукIэ зэхуэмыдэхэм хуэщIа комплекс-
хэр, тетIысхьэпIэхэр, кIэрыхубжьэрыху идзыпIэхэр щагъэу-
вынущ, уэздыгъэхэр щыпадзэнущ, жыгыщIэ цIыкIухэр щы-
хасэнущ.

ПсыкIэху къуажэм Лениным и цIэр зезыхьэ и уэрам нэ-
хъыщхьэм тет, фэтэр куэду зэхэт унэхэм пэгъунэгъуу, цIы ху-
хэм я тыншыпIэр къызэрагъэпэщу, жыг хадэ цIыкIу ща-
гъэтIысынущ, лъэс лъагъуэхэр, сабий джэгупIэхэр хэтыжу. 
Абыи иджырей уэздыгъэхэр щыпадзэнущ, жыгыщIэ цIыкIу-
хэр куэду щыхасэнущ, теплъэ дахэ иратынущ. 

 БЭБЭЧ Болэ.

Террорым пэщIэтыным хуэгъэзауэ 2026 гъэм къызэра-
гъэпэщыну яубзыхуа зыгъэсэныгъэхэм я планым, НАК-м и 
УнафэщIым Iэ зыщIидзам, ипкъ иткIэ Къэбэрдей-Балъкъэр 
Республикэм щыIэ Оперативнэ штабым 2026 гъэм гъат-
хэпэм 24 - 25-хэм Дзэлыкъуэ муниципальнэ щIыналъэм 
щригъэкIуэкIынущ террорым пэщIэтынымкIэ зыгъэсэны-
гъэхэр.

КъБР-м щыIэ Оперативнэ штабым щIыналъэм щыпсэу-
хэмрэ абы и хьэщIэхэмрэ захуегъазэ пIалъэкIэ щыIэну мар-
дэхэм зрагъэувэнкIэ хъуну щытыкIэр зэхащIыкIыну икIи 
къа гурыIуэну.

КъБР-м щыIэ Оперативнэ штаб.

КъБР-м и Iэтащхьэ КIуэкIуэ Казбек сы-
ма джэщ къалэ цIыкIум и Iэгъуэблагъэм 
хиубы дэ, Що джэным и цIэр зезыхьэ уэра-
мым къегъэ щIылIэжа гъуэгу инфраструк-
турэм и щы тыкIэм зыщигъэгъуэзащ. Мы 
щIы пIэм  гъуэгу ухуэныгъэ лэжьыгъэхэм 
къы щыпащэну, уэрамхэр зэIузэпэщ ща-
щIыну я мурадщ. 

РЕСПУБЛИКЭМ и Iэтащхьэмрэ КъБР-м 
тран спортымрэ гъуэгу ухуэныгъэмкIэ и ми-
нистр ДыщэкI Аслъэнрэ абдеж щагъэзэщIэн 
хуей лэжьыгъэхэм тепсэлъыхьащ.

Медицинэ технологие лъагэхэмкIэ респуб-
ликэ центрым, Узыфэ зэмылIэужьыгъуэхэр 
зыпкърытхэм куэдым щеIэзэ республикэ са-
бий сымаджэщым, яухуэ Онкологие диспан-
серым ухуэзышэ Малая уэрамыр – метр 
 630-р - зыхуей хуагъэзэнущ. Апхуэдэу зэра-
гъэ пэщыжынуш Налом и цIэр зезыхьэ уэра-
мыр – метр 950-рэ. А гъуэгур йокIуалIэ Жьэн 
узыфэхэр зэфыкIхэм щеIэзэ диспансерымрэ 
Сабийхэм я психикэ узыншагъэмкIэ цент-
рымрэ. 

Къыхэгъэщыпхъэщ уэрамитIри бгъузэу зэ-
рыщытыр, абы щыгъуэми сымаджэщ къалэ 
цIыкIум и щIыналъэм транспорт нэхъыбэу 
щызекIуэ хъуащ. Абы ипкъ иткIэ, дачэ къуа-
жэм ухуэзышэ Полевая уэрамми асфальт 
тралъхьэнущ, абы къыщыщIэдзауэ кило-
метр 1,3-рэ зи кIыхьагъ гъуэгущIэ Налом и 
цIэр зезыхьэ уэрамым техьэжу яухуэну я 
 мурадщ. Апхуэдэ щIыкIэкIэ медицинэ 
 IуэхущIапIэхэм нэгъуэщI лъэныкъуэкIи 
 укъекIуалIэу щытынущ. ГъуэгущIэр сэбэ-
пышхуэ хъунущ Налом, Щоджэным я цIэхэр 
зезыхьэ, Малая уэрамхэм, апхуэдэу Аруан 
лъэныкъуэмкIэ укъи кIыу Налшык дыхьэпIэм 
щызэтрихьэ машинэхэр зэтегъэкIыным-            
кIэ.

Къагъэлъэгъуа гъуэгу Iыхьэхэм къе-
гъэщIылIа лъэс лъагъуэхэр зыхуей хуагъэзэ-
нущ, иджырей уэздыгъэхэмкIэ къагъэнэху-
нущ. Гъуэгухэм ущызекIуэныр тыншу икIи 
шы нагъуэншэу щытынущ. Мы зэманым ира-
гъэкIуэкIыну лэжьыгъэхэм я проектыр 
ягъэхьэзыр. 

- ЗыхъумэжыныгъэмкIэ министерствэм ап-
хуэдэ IуэхукIэ зыхуэзыгъазэр цIыхухъу нэс хэщ 
икIи лIыхъужьхэщ. Апхуэдэу къалъхуркъым, 
Iуэхум пэрытущ абы щынэсыр. Ди зауэлIхэм 
мамырыгъэр яхъумэ. Фашизмэр зэтеткъутэ-
нущ, - къыхигъэщащ Хьэшыр Альберт. 

 ЩIэупщIэ иIэщ 

АБХЪАЗ. Сыхъумрэ Ханты-Мансийскрэ 
зэпызыщIэ «РусЛайн» кхъхьлъатэхэр мэ-
лы жьыхьым и 25-м зэтраублэжынущ, - къет 
Апсныпрессым. Ахэр лъэтэнущ тхьэмахуэ 
зэхуакум тIэу – блыщхьэмрэ щэбэтымрэ. 

- СЫХЪУМ икIыу Ханты-Мансийск кIуэ рейс-
хэр дэ япэу дгъэзэщIащ нэгъабэ и гъэмахуэм. 
А маршрутым щIэупщIэшхуэ иIэ хъуащи мы 
лъэхъэнэми нэхъ пасэу зэтыдоублэ – мэ-
лыжьыхьым и кIэм. Ди фIэщ мэхъу ар Аб-
хъазым щыпсэухэмрэ и хьэщIэхэмрэ я дежкIэ 
сэбэп зэрыхъунур, туризмэм, нэгъуэщI лъэ-
ныкъуэхэмкIэ ди зэпыщIэныгъэхэм зэрызри-
гъэужьынур, - жиIащ «РусЛайн» авиакомпа-
нием пыщIа департаментым и унафэщI 
Петров Ростислав. 

 
 УЭРДОКЪУЭ Женя.

ТыншыпIэм хуэщIауэ 

Гу зылъытапхъэ
КъБР-м и Iэтащхьэм и Администрацэм жэщми махуэ-

ми щолажьэ коррупцэм пэщIэтыным теу хуауэ пIащIэ-
гъуэкIэ цIыхухэр здэпсалъэ хъун телефонхэр: 8(8662) 40-
89-70, 40-34-32.

Террорым зэрыпэщIэт зыгъэсэныгъэхэр

«Лъэпкъ зэкъуэтыны-

гъэмрэ шынагъуэншагъэмрэ 
иджырей зэманым къы щы-
зэ гъэпэщынымкIэ щыIэ хэ-
кIыпIэхэр» Iуэхум теухуа 
«стIол хъурей» иджыблагъэ 
ще кIуэкIащ Къэбэрдей-
Балъ къэр къэрал универси-
тетым ПравэмкIэ, экономи-
кэмрэ финансхэмкIэ и ин с-
ти тутым. Ар къыхилъхьащ 
икIи иригъэкIуэкIащ «Рос-
сия правовая» студент щIэ-
ныгъэ гупжьейм, УФ-м и 
Пре зидентым 2026 гъэр Уры-
сейм и лъэпкъхэм я зэкъуэ-
тыныгъэм и илъэсу зэри-
гъэувам ипкъ иткIэ.

Абы хэтащ юрист хъу-
нухэр, республикэм и щIэ-
ныгъэлI пажэхэр, властым и 
лIыкIуэхэр.

КъБКъУ-м и проректор Гъу-
кIэпщокъуэ Мурат «стIол хъу-
рейм» хэтхэм фIэхъус щари-
хым къыхигъэщащ Урысейм 
и къарур зыхэлъыр абы и 
лъэпкъыбэр зэрыарар, сту-
дентхэм апхуэдэ Iуэху щхьэ-
пэхэр къызэраIэтыр, ягъэ хьэ-
зыра докладхэм и гуапэу зэ-
редэIуэнур жиIащ.

«Россия правовая» гуп-
жьейм и унафэщI, ПравэмкIэ, 
экономикэмрэ финансхэмкIэ 
институтым Конституцэ, ад-
министративнэ хуитыныгъэм-
кIэ и кафедрэм и унафэщI 
Ба  гъэтыр Алим къыхигъэщ-
хьэхукIащ зэхуэсым и мурад 
нэхъыщхьэр хабзэм и лъэны-
къуэ пыухыкIахэм студентхэм 
гулъытэ хуегъэщIынырщ, 
къы  хуеджэныгъэхэм щIэдэIу 

Къэбэрдей-Балъкъэрым Ухуэныгъэмрэ псэупIэ-комму-
нальнэ хозяйствэмкIэ и министерствэм иджыблагъэ 
щызэхэта зэIущIэм щыхэплъэжащ 2025 гъэм IэнатIэм 
иригъэкIуэкIа лэжьыгъэхэмрэ дызэрыт илъэсым къы-
пэщылъ къалэнхэмрэ. Абы хэтащ КъБР-м и Правительст-
вэм и УнафэщIым и япэ къуэдзэ Говоров Сергей,  КъБР-м 
и Парламентым ухуэныгъэмкIэ, ЖКХ-мрэ гъэ сы ныпхъэ-
энергетикэ комплексымкIэ и комитетым и тхьэмадэ 
 Къумал Заурбэч, КъБР-м и профсоюзхэм ухуэныгъэмрэ 
промышленнэ ухуэныгъэ материалхэмкIэ и комитетым и 
уна фэщI Къущхьэ Руслан сымэ, республикэм и гъэ зэ-
щIа кIуэ властым, щIыпIэ самоуправленэмкIэ Советхэм 
я лIыкIуэхэр, нэгъуэщIхэри. 

КъБР-м ухуэныгъэмрэ ЖКХ-мкIэ и министр къалэнхэр 
пIа лъэкIэ зыгъэзащIэ Журавлев Андрей зэIущIэм къы щы-
зэщIикъуэжащ и унафэ щIэт IэнатIэм нэгъабэ хузэфIэкIам-
рэ мы гъэм зэлэжьыну къапэщылъхэмрэ. Абы къызэрыхи-
гъэщамкIэ, къапщытэж пIалъэм къриу бы дэу республикэм 
ухуэныгъэхэр щезыгъэкIуэкI IуэхущIапIэ хэмрэ унагъуэхэмрэ 
псэупIэу псори зэхэту метр зэбгъузэнатIэ мин 642,5-рэ нэ-
гъабэ яIэтащ. 2024 гъэм щыIа бжыгъэ хэм нэхърэ процен-
ти 5,2-кIэ ар нэхъыбэщ.

Фэтэр куэду зэхэт унэу 72-рэ ящIащ, псори зэгъусэу фэтэр 
3545-рэ хъууэ. Абыхэм яубыдащ метр зэбгъузэнатIэу мин 
222,5-рэ. 

Ухуэныгъэ хуэIухуэщIэхэм хуэунэтIауэ нэгъабэ лэжьыгъэу 
ира гъэкIуэкIащ сом мелард 45,8-рэ и уасэ е 2024 гъэм 
щыIа бжыгъэхэм проценти 102,0-кIэ хуэкIуэу.

2025 гъэм курыт еджапIэщIэу 6 Налшык, Нарткъалэ, Тэрч 
къалэхэмрэ Прималкинскэ къуажэмрэ щатащ, псоми зэхэту 
тIысыпIэу 4000 яIэу. Абыхэм нэмыщI, ди къалащхьэм къы-
щызэIуахащ зы лэжьэгъуэ зэманым цIыху 500 хуэдизым 
зэуэ щеIэзэфын поликлиникэ, Кэнжэ къуажэм амбулато рэ-
щIэ щаухуащ, Псынэдахэ и курыт еджапIэр къызыхуэтыншэу 
зэ рагъэпэщыжащ.

Республикэм и цIыху щхьэхуэхэр псэупIэхэмкIэ къызэгъэ-
пэщыным ехьэлIа Iуэхугъуэхэм сом мелуан 59,0-рэ нэгъа-
бэ хухахащ, псэупIэхэр къэщэхуным хуэгъэпса къэрал дэ-
Iэ пыкъуныгъэхэм хуэдэхэр цIыху 66-м иратащ. 

Ущыпсэуну шынагъуэ, кхъахэ хъуа псэупIэу 130-м, псори 
зэхэту метр зэбгъузэнатIэ мини 5 хъум, цIыху 289-рэ къыщIа-
гъэкIащ 2025 гъэм.

Республикэм цIыхухэр куэду щызэхуэс и щIыпIэу 40-рэ 
зы унэ бжэIупэрэ зэIузэпэщ ящIащ къапщытэж пIалъэм 
къри убыдэу.

2025 гъэм Шэджэм къалэм щагъэзэщIащ цIыхухэм я 
псэукIэр егъэфIэкIуэным хуэунэтIа пэхуэщIэ нэхъыфIхэр 
къыщыхаха 9-нэ урысейпсо зэхьэзэхуэм щытекIуа проек-
тыр.

Фэтэр куэду зэхэт унэу 68-рэ къызыхуэтыншэу зэрагъэ-
пэ щыжащ илъэс кIуам. Псы къабзэ зэрыкIуэ, зэрызэбгра-
тыкI бжьамийуэ, псори зэхэту километр 83,7-рэ я кIыхьа-
гъыу, щIыпIэ 15-м къыщагъэщIэрэщIэжащ. 

Къапщытэж пIалъэм къриубыдэу коммунальнэ комп-
лексым и IуэхущIапIэхэм Iуэхутхьэбзэу ящIащ сом мелард 
27,7-рэ и уасэ. 

Архитектурэм, къалэ ухуэныгъэм, цIыхухэм я шынагъуэн-
шагъэр къызэгъэпэщыным, дунейм и къэхъукъащIэ шына-
гъуэхэм щыхъумэным ехьэлIауэ лэжьыгъэ пыухыкIахэри 
ирагъэкIуэкIащ.

Дызыхыхьа илъэсым министерствэм къыпэщылъ къа-
лэнхэм щытепсэлъыхьым, Журавлев Андрей жиIащ 
псэупIэу псори зэхэту метр зэбгъузэнатIэ мин 579-рэ зэра-
ухуэнур, унагъуэ щхьэхуэу 71-рэ псэупIэхэмкIэ къызэрызэра-
гъэпэщынур, республикэм цIыхухэр куэду щызэхуэс и 
щIыпIэу 35-рэ зэIузэпэщ зэращIынур, псэукIэр 
егъэфIэкIуэным хуэунэтIа пэхуэщIэу, урысейпсо зэхьэзэ-
хуэм щытекIуауэ 3 зэрагъэзэщIэнур, шынагъуэ къызыб-
гъэдэкI, жьы хъуа унэу, псори зэхэту метр зэбгъузэнатIэ 
420-м щыпсэу цIыху 39-р абыхэм къызэрыщIагъэкIынур, 
псы къабзэ зэрыкIуэ, зэбгрызытыкI бжьамийхэр щIыпIэ 
12-м зэрыщызэрахъуэкIынур, псэупIэу 163-рэ къы зы-
хуэтыншэу зэрызэрагъэпэщыжынур, 2026 гъэм ятыну 
зытраухуа ухуэныгъэхэр зыхуагъэувыжа пIалъэхэм тем ы-
кIыу зэрызэфIагъэкIынур, нэгъуэщIхэри. 

ХЬЭЩЫКЪУЕЙ Олег. 

ЩIыуэпсым и зыхъуэжыкIэр, хьэуам и зыгъэ-
хъеикIэр, псыхэм я ежэхыкIэ-зыгъэзэкIэр, зэрыщы-
ту къат щ тэмэ, жьыуэпсыр (климатыр) зыджхэмрэ 
абы кIэ лъыплъхэмрэ илъэс къэс гулъытэ щхьэхуэ 
яхуэщIы-ным теухуауэ  къыхалъхьа, «Гидрометеоро-
логие къулыкъум и махуэ» зыфIащар Урысей Фе-
дерацэм щы IэтынымкIэ унафэр  дунейм къы-
щытехьар 2008 гъэм накъыгъэм и 19-р арами, ар 
ягъэлъапIэ гъатхэпэм и 23-м.

«КЛИМАТ» зыфIаща щIэныгъэ гуэдзэм зэхигъэ -         
кIыр жьыуэпсым щIыпIэ хэха гуэрым зэрызыщи-
хъуэжырщ. «Климатологием» и гугъу тщIымэ, метео-
рологием и пщалъэхэм зэрызыщызэблахъур (илъэс 
бжыгъэм хуэгъэпсауэ) къэзыгъэлъагъуэ унэтIыны-
гъэщ. 

XIX лIэщIыгъуэм и япэ Iыхьэм Урысейм и пащтыхь 
Нико лай Езанэм 1834 гъэм и мэлыжьыхьым къыди-
гъэкIа и уна фэмкIэ, Санкт-Петербург къалэм къы-
щызэIуахауэ щытащ «Мардэм тет малъхъэдис-ме-
теорологие лъэщапIэ» («Нормальная магнитно-ме-
теорологическая обсерватория») зыфIащар. Абдежым 
къыщыщIэдзауэ, къэралым щIыпIэ-щIыпIэкIэрэ, 
 жыпхъэ хэгъэунэхукIам тегъэбыдыхьауэ, метеороло-
гие кIэлъыплъыныгъэхэр щрагъэкIуэкIыу щаублащ. 
Илъэс бжыгъэфIи дэкIауэ, XX лIэщIыгъуэм и пэщIэ-
дзэм хуэзэу, мы Iуэхум къэралышхуэм апхуэдизу 
 зыщиужьати, жьыуэпсым и щытыкIэм щакIэлъыплъ 
лъэщапIэхэм я бжыгъэр 1400-м щынэсат. 

АтIэми, 1917 гъэм къэунэхуа Октябрь революцэм-
рэ абы къы кIэлъыкIуа граждан зауэ гугъусы гъужьымрэ 
я зэранкIэ, абыхэм ящыщу Урысейм щыхыфIамы-
дзэжу къинэжауэ щытар егъэлеяуэ мащIэт. 

Граждан зауэр нэхъ кIащхъэ щыхъуа 1921 гъэм 
и мэкъуауэгъуэм ди къэралым мы Iуэхум щыхэплъэ-
жащ: РСФСР-м и цIыхубэ комиссархэм я Сове-
тым унафэ ищIащ Хэкум метеорологие кIэлъыплъы-
ныгъэхэм щыпащэжын зэрыхуейм хуэгъэзауэ. А 
гъэм иужь ита илъэсхэм СССР-м хыхьэ респуб-
ликэхэм, крайхэм, областхэм метеорологие лъэ-
щапIэхэр къыщыунэхужын щыщIадзат. Ауэрэ, 1929 
гъэм шыщ хьэуIум и 7-м ЦIыхубэ комиссархэм я 
советымрэ Гъэ зэщIакIуэ комиссэ нэхъыщхьэм 
 хэтхэмрэ унафэ къы зэдащтащ  СССР-м гидроме-
теорологиемкIэ IэнатIэ щхьэхуэ къыщызэгъэпэ-
щыжын зэрыхуейм хуэ гъэзауэ.

УФ-м ГидрометеорологиемкIэ и къулыкъу нэ-
хъыщхьэм мы лъэхъэнэм къегъэщIылIащ феде-
ральнэ щIыналъэхэм езым щиIэ и къудамэхэр, 
щIыуэпсым къыщекIуэкIхэм кIэлъыплъынымкIэ 
щIэныгъэ-къэхутакIуэ институту 17-р, Iуэхум тещIыхьа 
къэрал-бюджет IуэхущIапIэу 25-р, кхъухьлъатэхэм 
уафэм шына гъуэншэу къыщегъэлъэтыхьыным те-
лажьэр, бжыгъэхэм хуэгъэпса технологиемкIэ IэнатIэ 
нэхъыщхьэр, метеорологиемкIэ центрыр, пшэхэр 
зэбг рыхунымкIэ дзэ къулыкъур, нэгъуэщIхэри.

«Гидрометеорологие къулыкъум и махуэ» жы хуаIэм 
дэтхэнэ зы илъэсми езым и псалъэгъэнахуэ иIэжщ. 
Мы гъэм абы къыхуагупсысар «Нобэ дыкIэ лъоплъ, 
пщэдей дохъумэ» фIэщыгъэрщ. 

КЪУМАХУЭ Аслъэн.

Хамэ къэралхэм 
йофIэкI

УФ-м и Президентым и 
чэнджэщэгъу, Хы Iуэхухэм-
кIэ коллегием и унафэщI 
Патрушев Николай зезы-
гъа кIуэр зэрымыс флотым 
дуней псом щиIэ зыу жьы-
ныгъэхэм я гугъу щищIым 
къыхигъэщащ урысей дзэ 
щIэныгъэр хамэ къэрал 
къэхутэныгъэхэм куэдкIэ 
зэрефIэкIыр икIи а Iуэхум-
кIэ пэрыту зэрыщытыр. 

«Урысейм автономнэу, 
экипаж имысу, пэIухауэ псы 
щIагъым щызэрагъакIуэ ап-
паратхэр куэд щIауэ къыща-
гъэсэбэп, щIэныгъэ инсти-
тутхэмрэ конструктор бюро-
хэмрэ апхуэдэ техникэхэм я 
иджырей лIэужьыгъуэ щIэ-
хэр ящI, - щыжиIащ абы 
«Коммерсант» газетым ири-
та интервьюм. 

Патрушевым и псалъэхэм 
къызэрыхэщамкIэ, мы зэма-
ным хым къыщагъэсэбэпы-
ну дронхэр щащIкIэ фIа-
гъышхуэ иIэу зэпкърызы лъ-
хьэфыну IуэхущIапIэхэр къэ-
г ъу эт ы н ы м  те у х у а у э 
къэп  щытэныгъэхэр ирагъэ-
кIуэкI. Гулъытэ нэхъ хуащI 
хамэ къэрал аппаратхэм 
 къакIэрымыхуу апхуэдэ 
Iэмэпсымэхэр зэпкъ ры зылъ-
хьэ уней компание цIыкIу-
хэм.

(КIэухыр. ПэщIэдзэр 1-нэ нап.).

Апхуэдэуи республикэм ехъулIэныгъэкIэ 
щолажьэ бгы лъагэхэм щыIэ «Сокол» со- 

циаль но-реабилитацэ центрыр, сабий зэчии-
фIэхэм папщIэ «Антарес» щIыналъэ Iуэху-
щIапIэр, узыншагъэр щрагъэфIакIуэ IэнатIэ 
18. УнэтIыныгъэ куэдым хуэгъэпса республи-
кэ сабий клиникэ центрым епхауэ 2025 гъэ 
лъандэрэ лажьэ госпитальнэ еджапIэм и 
Iуэху бгъэдыхьэкIэр къэралым щынэхъыфIу 
къалъытащ. Лъэпкъ Iуэхухэм хыхьэу, щIалэ-
гъуалэ центрхэр къызэрагъэпэщ, узынша-
гъэр хъумэным теухуа программэхэр ягъэ-
защIэ. Мурадхэм ящыщщ «Долинск» зы-
гъэпсэхупIэм щIалэгъуалэ лагерь къыщызэ-
Iуахыныр.

- Сабийхэм я узыншагъэр щынэхъыфI 
 щIыналъэхэм Къэбэрдей-Балъкъэрыр мызэ-
мытIэу яхэтащ. 2025 гъэм а Iуэхур ефIэ кIуащ 
процент 59,5-кIэ (2017 гъэм нэхърэ процен-
ти 6,4-кIэ нэхъыбэщ). Дызэрыт илъэсым 
 Къэ бэрдей-Балъкъэрыр яхэтщ Урысейм 
Узын шагъэр хъумэнымкIэ и министерствэм 
«Узыншагъэм и картэ» и Iуэхур щагъэзащIэ 
щIыналъитхум, - къыхигъэщащ Егоровэ Та-
тьянэ.

Республикэм и хабзэубзыху IуэхущIапIэм и 
УнафэщIым щIыналъэ куэдым я зэхуэдэ 
 гугъуехьхэри къигъэлъэгъуащ: унэтIыныгъэ 
щхьэхуэхэмкIэ сабий дохутырхэр, курыт 
щIэныгъэ зиIэ медицинэ IэщIагъэлIхэр 
 къазэремэщIэкIыр, зи псэлъэкIэм ныкъу-
саныгъэ иIэ сабийхэр къэхутэнымрэ апхуэ-
дэ  хэм ядэлэжьэнымрэ зи IэщIагъэхэр школ-
хэм зэрыщымыIэр, узыфэ хэхахэм сабийхэр 
ирищахъумэн папщIэ халъхьэ мастэхэм 
къызэщIрагъэубыдэр нэхъ мащIэ зэрыхъуар, 
сабий лагерхэм зегъэубгъун зэрыхуейр.

- Мы гугъуехьхэр зэрызэфIэтхынум теу-
хуауэ щIыналъэм гупсысэ пыухыкIахэр щы-
Iэщ. Ауэ федеральнэ IэнатIэм гулъытэ зы-
хуищIыпхъэ Iуэхухэри яхэтщ абыхэм. Сабий 
псоми зэхуэдэу зегъэгъэпсэхуным хуэунэ-
тIауэ «Сабий кэшбэк» программэр къэ-
гъэщIэрэщIэжыным дыхэплъэну къыхыдолъ-
хьэ, бынунагъуэшхуэхэм, дзэ Iуэху хэхам хэт-
хэм я бынхэм, зи хэхъуэр ику иту яIэн  хуейм 
нэмыс унагъуэхэм нэхъ ятегъэщIауэ, - къи-
гъэлъэгъуащ КъБР-м и Парламентым и 
УнафэщIым.

Ди республикэр йодым зэрыхущыщIэм и 
Iуэхум Егоровэ Татьянэ къытеувыIащ. Къэб-
гъэлъагъуэмэ, Къэбэрдей-Балъкъэрыр къа-
лъытэ лъхъумбыр (йод) щымащIэ щIына-
лъэу. Абы ехьэлIа республикэ законыр 
 къащтами, сабийхэм я узыншагъэм дежкIэ 
шынагъуэ зыпылъ а Iуэхум купщIафIэу пэ-
щIэтыфын папщIэ, IэнатIэ зэмылIэужьы-
гъуэхэр зэхэту елэжьын хуейщ, йодкIэ  къулей 
шхыныгъуэхэр къыщIэгъэкIынымрэ къэ-
гъэсэбэпынымрэ ягъэкIуатэу.

Егоровэ Татьянэ къызэрилъытэмкIэ, я му-

радхэр къехъулIэн папщIэ гугъуехьхэм зэ-
гъусэу елэжьын хуейщ. Абы къыхилъхьа жэр-
дэмхэр зэIущIэм хэтахэм даIыгъащ. Хабзэуб-
зыхухэм я советым и комиссэм и зэIущIэр 
щиухым, УФ-м и Къэрал Думэм, Федера-
цэмкIэ Советым, УФ-м и Правительствэм 
ягъэ хьыну унафэхэр зэхалъхьащ.

ЗэIущIэм къыщызэщIакъуэжащ УФ-м и 
 Хабзэубзыхухэм я советым Социальнэ 
IуэхухэмкIэ и комиссэм 2025 гъэм ири-
гъэкIуэкIа лэжьыгъэм кърикIуахэри.

Парламент зэпыщIэныгъэхэм 
зезыгъэубг ъущ

УФ-м и Хабзэубзыхухэм я советым Со-
циаль нэ IуэхухэмкIэ и комиссэм и хэгъэгу 
зэIущIэм хыхьэу екIуэкIащ щIыналъэ зэдэ-
лэ жьэныгъэр гъэбыдэным хуэунэтIа Iуэху. 
 Абдеж Iэ щыщIадзащ дэфтэр нэхъыщхьи-
тIым: КъБР-м и Парламентым зэгурыIуэны-
гъэхэр ярищIылIащ Урысейм и щIыналъи-
тIым - Владимирскэ, Ивановскэ областхэм 
- я хабзэубзыху IуэхущIапIэхэм.

ЗэгурыIуэныгъэхэр я IэщIэдзхэмкIэ зэра-
гъэубыдащ КъБР-м и Парламентым и 
УнафэщI Егоровэ Татьянэ, Владимирскэ 
щIыналъэм и Хабзэубзыху Зэхуэсым и Уна-
фэщI Хохловэ Ольгэ, Ивановскэ областым 
и Думэм и УнафэщI Дмитриевэ Маринэ 
сымэ.

Хабзэубзыхухэм къызэрыхагъэщамкIэ, зэ-
гурыIуэныгъэхэм я мурад нэхъыщхьэр пар-
ламент зэпыщIэныгъэхэр гъэбыдэнырщ, 
зэрызэдэлэжьэну унафэхэм зегъэуб гъу-
нырщ. 

- ЩIыналъэ зэдэлэжьэныгъэхэм мыхьэнэ-
шхуэ яIэщ социально-экономикэ зыужьы-
ныгъэм хуэунэтIа къалэнхэр зэгъэхъулIэным-
кIэ. Нобэрей зэман мытыншым ди зэпыщIэны-
гъэхэр едгъэфIэкIуэныр Iэмалыншэу жыпIэ 
хъунущ. Урысейм и лъэпкъхэм я зэкъуэтыны-
гъэм и илъэсым апхуэдэ къалэнщ ди къэра-
лым и Президент Путин Владимир къытхуи-
гъэувар. Нобэ Iэ зыщIэддза зэгурыIуэны-
гъэхэр а лэжьыгъэм и хэлъхьэныгъэщ, - 
жиIащ Егоровэм.

КъБР-м и Парламентым и УнафэщIым 
къызэрыхигъэщамкIэ, щIыналъэхэм нэ-
хъыбэу яфIэгъэщIэгъуэнщ республикэм 
 мэкъумэшым, сатум, промышленностым 
щиIэ зэфIэкIхэр къапщытэныр. Абы щхьэ-
хуэу  къы хигъэщащ туризм IэнатIэр - Уры-
сейм и «Золотое кольцо»-мрэ Европэм и 
 щыгу нэхъ  лъагэ дыдэу Къэбэрдей-Балъкъэ-
рым щыIэмрэ ди къэралым и туризмэм и 
нэ щэнэу, ар къызэрацIыхуу зэрыщытыр.

Депутатхэм шэч къытрахьэркъым я зэ-
гурыIуэныгъэм я зэфIэкIхэмкIэ зэрызэригъэ-
хъуэжэным къыщымынэу, хабзэубзыху жэр-
дэмхэри зэгъусэу къыхалъхьэнымкIэ Iэмал 
къазэрыритынум.

КъБР-м и Парламентым и
 пресс-IуэхущIапIэ.

Зыгъэхьэзырар 
ЩХЬЭЩЭМЫЩI Изэщ.

Дунейм
щыхъыбархэр

Уэгум щызеуэ бгъэшхуэр 
зы джэдыкIэщ.

Лъэпкъ Iущыгъэ:

2025 гъэм Къэбэрдей-Балъкъэрым 
и цIыхухэм, зэкIэ къызэрабжамкIэ, 
пщIэ зыщIат Iуэхутхьэбзэу сом ме-
лард 80 и уасэ хуалэжьащ е абы ипэ 
ита илъэсым яхузэфIэкIам нэхърэ 
проценти 109,2-кIэ нэхъыбэщ               
ар. Абы  щыщу унагъуэхэм хуащIа 
Iуэхут хьэбзэхэм сом мелард 13,6-рэ 
къапэкIуащ. 2024 гъэм щыIа бжы-
гъэхэм нэхърэ процент 22-кIэ ари нэ-
хъыбэщ, къитащ Кавказ Ищхъэрэм 
СтатистикэмкIэ и управленэм.

КЪАПЩЫТЭЖ пIалъэм къриубыдэу 
псори зэхэту пщIэ зыщIат Iуэхутхьэ-
бзэу республикэм щалэжьам и нэ-
хъыбэр къызыбгъэдэкIар хьэрычэт Iэ-
натIэ мащIэмрэ курытымрэ хыхьэ              
Iуэ ху  щIапIэхэрщ - процент 70,9-рэ, ад-
рейхэм - процент 29,1-рэ. 

КъБР-м и цIыхухэм хуащIа Iуэхут-
хьэбзэхэр зэпэщхьэхуэу къэдгъэлъа-
гъуэмэ, псэупIэ-коммунальнэм - про-
цент 26,5-рэ, унагъуэхэм хуалэжьахэм 
- процент 17,1-рэ, транспортым - про-
цент 15,8-рэ, телекоммуникацэм - про-
цент 11,7-рэ къалъос. 

2025 гъэм цIыхухэм Iуэхутхьэбзэ 
 хуащIэхэм щыщу хэхъуэ нэхъыбэ 
къэзыгъэлъэгъуар ветеринарием пы-
щIахэрщ - процент 36,6-рэ, унагъуэхэм 
хуа лэжьахэм - процент 22,0-рэ, нэ-

Къэбэрдей-Балъкъэрым и къалащ-
хьэр къэкIыгъэ щхъуантIэхэмкIэ зэ-
щIагъэ дэхэн щIадзащ гъатхэм и япэ ма-
хуэхэм щегъэжьауэ. ЖыпIэнурамэ, 
 лъабжьэхэр зыщIа, япэ илъэсым щIым 
нэхъыфIу хиубыдэну жыгхэмрэ 
чыцэхэмрэ, псори зэхэту 4000-м нэбла-
гъэ, Налшык и уэрамхэм мэлыжьыхьыр 
икIыху щыхасэнущ. Лэжьыгъэхэр 
хьэблэ зыбжанэм щрагъэкIуэкIы-           
нущ.

ПСАЛЪЭМ папщIэ, Кулиевым и цIэр 
 зе зыхьэ уэрамым бзиихуу 33-рэ, Пушки-
ным и цIэр зезыхьэм кIейуэ 30, КIыщо-
къуэм и цIэр зезыхьэм (ЩоджэнцIы кIум 
и цIэр зезыхьэ уэрамым къыщы-               
щIэ  дзауэ Матросовым и цIэр зезыхьэм 

ЩIэблэм гулъытэ 
хуэщIынымкIэ яIэ зэфIэкIыр Дзэ зэкъуэшыныгъэр ди лъапIэныгъэщ

къудей мыхъуу.
ХьэщIэхэм ящыщу «стIол 

хъурейм» къыщыпсэлъащ 
 Къэбэрдей-Ба лъкъэрым 
 Экономикэ, жылагъуэ шы на-
гъуэншагъэмкIэ и советым и 
секретарь, экономикэ щIэны-
гъэ хэмкIэ кандидат Тату Каз-
бек. Абы и къэпсэлъэныгъэр 
тригъэщIащ геополитикэм. 
Татум къызэхуэсахэм ягу 
къи гъэкIыжащ 2026 гъэр 
Зэкъуэ тыныгъэм и илъэсу зэ-
рагъэувар зэрымыщIэкIэ 
къы зэ ры мы хъуар. Ар къэ-
ралщIыб къа рухэм Урысейм 
щыщыIэ щы  тыкIэр зэIа-
гъэхьэну зэ ры хэтым и жэ-

уапщ, Iэпхъуэшапхъуэ Iуэху-
гъуэхэр, лъэпкъ зэ ху щы-
тыкIэхэр, зэпэщIэувэныгъэ 
мы шыухэр къагъэсэбэпу.

«Лъэпкъ политикэм иджы-
рей лъэхъэнэм и къалэн нэ-
хъыщ хьэр граждан зэкъуэ ты-
ныгъэр къызэгъэпэщынырщ. 
Лъэпкъ зэхущытыкIэр ди 
 к ъэ ралым щызэпIэзэрытщ. 
Зэ къуэтыныгъэм и щапхъэу 
тхыдэм къыхэщыжхэм япкъ 
иткIэ, нобэрей жылагъуэр 
зэуIуу, зылI и быну зэрыIы-
гъын хуейщ. Къапщтэмэ, абы 
и щапхъэ нэс нобэ щыдо-
лъагъу Урысейм щыпсэу 
лъэпкъ псоми я лIыкIуэхэр 

зыхэт дзэ Iуэху хэхам, зауэ 
губгъуэм. Дзэ зэкъуэшыны-
гъэр ди лъапIэныгъэшхуэщ, 
ар тхъумэныр, дгъэбыдэныр 
ди зэхуэдэ къалэн инщ», - жи-
Iащ Тату Казбек.

«СтIол хъурейм» и зы Iы-
хьэр теухуат студент къэху-
тэныгъэхэр къэп щытэным. 
«Рос сия правовая» гупжьейм 
хэтхэм докладхэр утыку къ-
рахьащ, мамырыгъэмрэ 
зэгу-ры Iуэныгъэмрэ нэхъри 
гъэ бы дэнымкIэ щыIэ юриди-
ческэ Iэмэпсымэхэр ягъэнэ-
Iуащ.

Студентхэм я къэхутэны-
гъэхэм мыхьэнэшхуэ зиIэ 

 Iуэхугъуэ куэд къызэщIаубы-
дащ:

АбытIэ Андемыр зэпкъри-
хащ «лъэпкъ зэхэщIыкI» гу-
рыIуэныгъэр. Бочаровэ Али-
нэрэ Шыгъушэ ФатIимэрэ 
«хъыбарегъащIэ зауэхэм» зэ-
рапэщIэт Iэмалхэр сэтей къа-
щIащ. Гъубжокъуэ Олег, Мал-
кандуевэ Салимэ, Мэрзей 
Инарэ сымэ дунейпсо кон-
венцэхэмрэ щIыдэлъху 
лъэпкъхэм я статусыр къэ-
лъы  тэнымкIэ бжыгъэхэм 
ягъэ защIэ мыхьэнэм теп-
сэлъыхьащ. Къарэмырзэ Ма-
рат лъэпкъ куэд щызэхэс къэ-
ралым и щэнхабзэ, дин ав-
тономием и гъунапкъэхэр 
 къигъэлъэгъуащ. Мырзэкъан 
Алинэ къиIэтащ лъэпкъхэм 
мылъкум емыпха я лъапIэны-
гъэхэр.

Студентхэм я лэжьыгъэм 
хэплъащ хьэщIэхэм я мыза-
къуэу, институтым и егъэджа-
кIуэ гупри. Граждан хабзэмрэ 
IуэхумкIэ кафедрэм и уна-
фэщI Зумакуловэ Заремэ, до-
цент Тэн Тимур, егъэджа кIуэ 
нэхъыжьхэу Мэрзей Азэ мэтрэ 
КIарэ ФатIимэрэ я уп щIэхэмрэ 
гу зылъатахэмрэ студентхэм 
сэбэп яхуэхъуащ щIэныгъэ, 
практикэ я лъэныкъуэкIэ нэ-
хъыбэ къащIэнымкIэ. 

IЭРЫС Iэсият. 

Дунейм
дощIэращIэ

нэсыху) бзиихуу 80 щыхасэнущ.
Къэбэрдей уэрамым (Идарым и цIэр 

зезыхьэм къыщыщIэдзауэ Осетинскэм 
нэсыху) кIейуэ 245-рэ, ЩоджэнцIыкIум и 
цIэр зезыхьэ уэрамым - кIейрэ шыкIур-
тIыму 117-рэ щагъэтIысынущ. Абыхэм 
нэмыщI, Нэгумэм, Щорсым, Толстойм я 
цIэхэр зезыхьэхэм щыхасэнущ (зэ-
рызэкIэлъыкIуэм хуэдэу) кIейуэ 70, 80, 
28-рэ. Жыгхэр псори зэхэту 689-рэ         
мэхъу.

Чыцэхэм я гугъу тщIымэ, Кулиевым и 
цIэр зезыхьэ уэрамым дыгъужьгъалIэу 
300, ЩоджэнцIыкIум и цIэр зезыхьэм 
 (Головком и цIэр зезыхьэм нэсыху) - 2000 
щыхасэнущ. Къэбэрдей уэрамым Япо-
нием къыщагъэкI чыцэу 670-рэ ща-
гъэтIысынущ.

Къалэ администрацэм зэрыщыжа-
IамкIэ, лэжьыгъэхэр хуэунэтIащ къа-
лэдэсхэм я псэукIэмрэ экологие 
щытыкIэмрэ егъэфIэкIуэным. 

МЫСОСТ Былэ.

Зыхуагъэувыжа 
пIалъэхэм тету

Iуэхутхьэбзэхэмрэ уасэхэмрэ
гъуэщI Iуэхутхьэбзэ зэхуэмыдэхэм - 
процент 16,6-рэ, коммунальнэхэм - 
процент 15,6-рэ, юрист - процент 14,3-
рэ Iуэхутхьэбзэхэрщ. 

Апхуэдэу щыхъукIи, республикэм 
псори зэхэту пщIэ зыщIат Iуэхутхьэб-
зэу щызэрахьам и процент 17,1-р уна-
гъуэхэм хуалэжьахэм къалъос. Ар 
езыр зэпэщхьэхуэу къэдгъэлъагъуэ-
мэ, псэупIэхэр къэгъэщIэрэщIэжы-
ным, абыхэм зыгуэрхэр къыпы щIы-
хьыным, пщIантIэм щыухуэным,       
н.къ. - процент 55,7-р яубыд, уна гъуэ-
хэм къыщагъэсэбэп техникэ 
 зэ  хуэмыдэхэр - транспортхэр, обо ру-
довэ нэхэр, н.къ. - процент 12,6-р, 
щхьэр щIэщэнымрэ зыгъэдэхэнымрэ 
1 процент 12,4-р. 

Апхуэдэуи, Кавказ Ищхъэрэм Ста-
тистикэмкIэ и управленэм къызэри-
тамкIэ, 2025 гъэм Къэбэрдей-Балъ-
къэрым и шхапIэу хъуам, ресторан-
хэри кафехэри хэту, я лэжьыгъэм сом 
мелард 20,8-рэ къыпэкIуащ. 2024 
гъэм щыIа бжыгъэхэм нэхърэ процен-
ти 119,1-кIэ нэхъыбэщ ар.

Абы нэмыщI, къапщытэж пIалъэм 
къриубыдэу республикэм розницэ са-
тууэ щалэжьам сом мелард 376-рэ 
къыпэкIуащ е абы ипэ ита илъэсым 
щыIа бжыгъэхэм проценти 108,3-кIэ 
хуэкIуэу. Хэхъуэм и процент 52,3-р са-
ту щIыпIэхэм, уней IуэхущIапIэхэм 
яубыд, жармыкIэхэмрэ бэзэрхэмрэ - 
процент 47,7-р ейщ. 

Нэгъабэ ирагъэкIуэкIа розницэ са-
тум и процент 49,8-р ерыскъыхэкIым 
еубыд (псыIэфIхэр, нэрзаныпсхэр, псы 
къабзэ ирагъэхъуахэр, тутынхэр хэту), 
ерыскъыхэкIыу щымыт продукцэхэм - 
процент 50,2-р.

2025 гъэм республикэм и цIыхухэм 
иращащ ерыскъыхэкIрэ тутыну сом 
меларди 187,2-рэ и уасэ икIи абы ипэ 
ита илъэсым щыIа бжыгъэм нэхърэ 
проценти 7,3-кIэ нэхъыбэщ. Ерыс-
къыхэкIыу щымыт продукцэу ящам и 
куэдагъым проценти 9,2-кIэ хэхъуащ 
е сом меларди 188,8-рэ и уасэ, а пIа-
лъэм къриубыдэу. 

БЭБЭЧ Башир.

ДыкIэлъоплъ,
дохъумэ

Махуэгъэпс

ЖьэрыIуатэу 
ятынущ

Ебгъуанэ классыр къэ-
зыуххэм я къэрал экзамен 
нэхъыщхьэхэм (ОГЭ) ипэ 
къихуэу тхыдэмкIэ жьэ-
рыIуатэу экзамен ирагъэ-
тынущ. УФ-м егъэджэны-
гъэмкIэ и министр Крав-
цов Сергей зэрыжиIамкIэ, 
а хабзэщIэр 2027 - 2028 гъэ 
еджэгъуэм къыхалъхьэну   
я мурадщ.

«11-нэ классыр къэзыуххэм 
тхыдэ сочиненэ ятх. Иджы 
9-нэ классым щеджэхэми а 
предметымкIэ яIэ щIэны-
гъэр къапщытэну жьэры-
Iуатэ экзаменыр къыхыдо-
гъэхьэ. А Iуэхум етIанэгъэ 
ды зэрыхыхьэным тещIы-
хьауэ, егъэджакIуэхэми 
еджакIуэхэми жьэрыIуатэу 
тхыдэмкIэ экзаменым зэ-
рызыхуагъэхьэзырыным 
теу хуа жыпхъэр дгъэхьэзы-
ращ», - жиIащ министрым.

Абы и псалъэхэм къы зэ-
рыхэщамкIэ, тхыдэмкIэ 
жьэрыIуатэ экзаменым 
пэлъэщхэрщ ОГЭ-р зытыну 
хуит ящIынур. 

Гъатхэпэм и 24,
гъубж

Жьэн узым ебэныным и 
дунейпсо махуэщ 

1948 гъэм къалъхуащ фи-
лософие щIэныгъэхэмкIэ 
доктор, ЩIДАА-м и акаде-
мик, КъШР-м щIэныгъэхэм-
кIэ щIыхь зиIэ и лэжьакIуэ 
Шенкао Мухьэмэд. 

1948 гъэм къалъхуащ 

КъШР-м и къэрал, полити-
кэ лэжьакIуэ Арэшыкъуэ 
Мухьэмэд. 

1951 гъэм къалъхуащ 
 КъБР-м щIыхь зиIэ и артист 
Хъыдзэдж Борис. 

1952 гъэм къалъхуащ 
 КъБР-м щIыхь зиIэ и жур-
налист Шыдакъ Татья-             
нэ. 

1959 гъэм къалъхуащ 
адыгэ IуэрыIуатэдж, этно-
лог, филологие щIэныгъэ-
хэмкIэ доктор, КъБР-м щIэ-
ныгъэхэмкIэ щIыхь зиIэ и 
лэжьакIуэ, ЩIДАА-м и ака-
демикыу щыта ЦIыпIынэ 
Аслъэн.
 

Дунейм и щытыкIэнур

  «pogoda.yandex.ru» сайтым 
зэритымкIэ, республикэм 
пшэр техьэ-текIыу щыщы-
тынущ. Хуабэр махуэм                 
градус 14 - 15, жэщым гра-
дуси 5 - 9 щыхъунущ. ЩIым 
и малъхъэдис щы ты -               
кIэм балли 4-кIэ зихъуэжы-
нущ. 

Гъатхэпэм и 25,
бэрэжьей

ЦIыхур гъэпщылIыным-
рэ щхьэхуимытхэмкIэ сату 
щIынымрэ я лей зыте-      
хьахэм я дунейпсо ма- 
хуэщ 

ООН-м и лэжьакIуэхэу 
гъэру яIыгъхэм, хъыба-

рын шэу кIуэдахэм къащ-
хьэ щыжыным и дуней-
псо махуэщ 

Спорт кином и дунейпсо 
махуэщ 

Урысей Федерацэм ща-
гъэлъапIэ Щэнхабзэм и лэ-
жьакIуэхэм я махуэр

Дунейм и щытыкIэнур 

  «pogoda.yandex.ru» сайтым 
зэритымкIэ, республикэм 
уэшх къыщешхынущ. Ху-
абэр махуэм градус 12 - 13, 
жэщым градуси 7 - 10 щы-
хъунущ. 

Къытхэхъуащ
Гъатхэпэм и 20-м респуб-

ликэм къыщалъхуащ сабий 
30: хъыджэбзхэри щIа-
лэхэри зэхуэдэщ. 

Гъатхэпэм и 21-м - сабий 
18: 8-р хъыджэбз цIыкIущ, 
10-р щIалэщ.

Гъатхэпэм и 22-м - сабий 
26-рэ: 15-р хъыджэбз 
цIыкIущ, 11-р щIалэщ.

Гъатхэпэм и 23-м - сабий 
12: 6-р хъыджэбз цIыкIущ, 
6-р щIалэщ.

Гъатхэпэм зэрыщIидзэрэ 
щIыналъэм дунейм къы-
щытехьащ сабий 611-рэ, 
илъэсым и пэщIэдзэм ще-
гъэжьауэ 2099-рэ.

Урысейм  и  лъэпкъхэм  я  зэкъуэтыныгъэм  и  илъэсым

ЩоджэнцIыкIу Алий и цIэр зе-
зыхьэ Къэбэрдей къэрал драмэ 
 театрым и фэ зраплъ цIыху гуа-
щIафIэхэм ящыщ зыщ КъБР-м 
щIыхь зиIэ и артист, зи роль куп-
щIафIэхэмкIэ гъуазджэр фIыуэ зы-
лъагъухэм я гум дыхьэ Хъыдзэдж 
Борис. Ар нобэ къыщалъхуа ма-
хуэщ, и ныбжьыр илъэс 75-рэ зэ-
рыхъур егъэлъапIэри, дохъуэхъу 
узыншагъэ, гукъыдэж, дэрэжэгъуэ 
щы мы щIэну, иджыри ролыфI куэд 
утыку кърихьэну, и щхьэгъусэ Iэсят-
рэ езымрэ зэкъуэту илъэс куэдкIэ 
зэдэпсэуну. Ар игъащIэ лъандэрэ 
зытелажьэр цIыхухэм гукъыдэж 
яритынырщ, фIым, дахагъэм къыху-
риджэнырщи, а псоми нэгъуэщI зы-
хуей Iэджэми щымыщIэну ди гуа-
пэщ!

АРТИСТ IэщIагъэм зэрыныбжьы-
щIэрэ дихьэхырт Хъыдзэджыр, Iуэхур 
къыщежьари, ар еханэ классым щIэ-
су, Мысостышхуэ Пщызэбий зыхэт 
спектакль гуэр Борис зыщыщ Уро-
жайнэ (Абей) къуажэм яшауэ щеп-
лъарат. ЩIалэ цIыкIур занщIэу зэ-
щIиубыдат илъэгъуам. Тегушхуэри, 
Пщызэбий нэIуасэ зыхуищIащ икIи 
зэхуэтхэн щIадзэри, ныбжьэгъуфI зэ-
хуэхъуащ. 

И IэщIагъэр езым къыхихауэ пIэрэ 
Хъыдзэджым? «Артист дунейм и 
 Iупхъуэ къуагъым сыщыкъуэплъэм, а 
дунейм и хъым сихуащ, - жеIэ езы 
 артистым. - Зэрыхъуар мыращ. Еянэ 
классым сыщIэсу, урысыбзэмкIэ де-
зыгъаджэ Гуэбэшы Амурбэч «Акъ-
сырэ Залымхъан и «Дахэнагъуэ» 
пьесэр уиIэу къызжаIащи, къысхуэп-
хьы фын?», жиIэри къызэупщIащ. 
ТекIуэныгъэ Иным и махуэм ири-
хьэлIэу игъэувыну арат. Сэ жесIащ 
Акъсырэм и тхылъым зауэм теухуауэ 
«Дыгъэр къыщыкъуэкIым» зыфIища 
пьесэ зэритыр. Абы еджэри, игъэу- 
вын щIидзащ. 10-нэ классым щед жэ-
хэмрэ ди классым щIэс Беслъэней 
 Татьянэрэ сэрэт щыджэгунухэр. Роль 
нэхъыщхьэр - урыс офицер тIасхъэ-
щIэхым и ролыр - зрита щIалэр къэ-
мыкIуэурэ сэ къызитыжащ ар Амур-
бэч, езым нэмыцэ офицерым и ро-
лыр къищтащ. Спектаклыр дгъэуври, 
афишэхэр едгъэщIауэ, билетхэр ящэу 
районым къыщетшэкIат, Iуэхур фIы 
дыдэу къыдэхъулIауэ. Гуэбэшыр илъэ-
ситIкIэ си япэ иту ГИТИС-м и режис-
сёр къудамэм щIэтIысхьауэ щытащ», 
- игу къегъэкIыж Борис.

Щукиным и цIэр зезыхьэ училищэм 
театрым и дуней телъыджэм куууэ 
щыхашахэм ящыщщ Борис. «Ар си 
дежкIэ еджапIэшхуэт. Таурыхъым ды-
хэтым хуэдэт дыщеджа зэманыр», - 
жеIэ Борис. 

Куэд иIыгъщ цIыхур къызэрыпIу-
щIэм. Хъыдзэджыр зыхэта адыгэ сту-
диер Москва къыщикIыжам Ефэн-        
ды Джылахъстэн къригъэблэгъэжауэ 
щы  тащ, ди республикэм и къэрал 
 филармонием и симфоние оркест-
рыр щIыгъуу. Ар щIэдзэкIэ дахэт, 
Iуэхум тезыгъэгушхуэт, цIыхубэр абы-
хэм зэрахуэныкъуэр къэзыгъэлъа-
гъуэт. «Апхуэдэ дыдэу артистыр Iей 
хъунуми фIы хъунуми еджапIэ нэу-
жьым зыхэхуэ гупым куэд елъытащ. 
Артист нэхъыжьыфIхэм щапхъэ къа-
тепхыныр гъуэзэджэщ, уадэплъеи-
ныр фIы дыдэщ, ауэ нэхъыбэ зэлъы-
тар режиссёрыр зэрыарар хьэкъщи, 
дызыдэлэжьа IэщIагъэлI нэсхэм я цIэ 
къисIуэну сыхуейт. Апхуэдэу зэфIэ-
кIышхуэ зиIэ режиссёр бэлыхьт Теу-
вэж СулътIан. Теувэжыр Урыс драмэ 
театрым ирагъэблагъэу дэ къытхуа-
гъэкIуауэ щыта Ерчэн Леониди роль 
 хъарзынэхэр дэсщIащ. Я лэжьэкIэкIэ, 
пьесэм зэрыбгъэдыхьэкIэ Ерчэным-
рэ Теувэжымрэ зэщхьэщыкIми (ап-
хуэдэу къыщIэкIынщ зэрыщытын 
 хуейри, цIыху къэсыху езым и хъэтI 
иIэжыпхъэщ), тIури режиссёр бэ-
лыхьт. Апхуэдэуи сэ садэлэжьащ ре-
жиссёрхэу Джэху Рэмэзан, Мысос-
тышхуэ Пщызэбий, артисту си гъусэу 
еджэу иужькIэ режиссёр IэщIагъэр 

 ПэхуэщIэхэм
я фIыгъэкIэ

Дзэлыкъуэ щIыналъэм и Каменномост 
 (Къармэхьэблэ) къуажэм и курыт еджапIэ 
№2-р къызыхуэтыншэу зэрагъэпэщыж мы 
махуэхэм. Ар зэраухуэрэ илъэс 60-м щIи гъуащ 
икIи «ЩIалэгъуалэмрэ сабийхэмрэ» лъэпкъ 
пэхуэщIэм хыхьэ «Егъэджэныгъэм зегъэу-
жьын» къэрал программэм и фIыгъэкIэ 
апхуэдэ лэжьыгъэшхуэ мыбы япэу щызэ-
хаублэу аращ. 

ИДЖЫПСТУ лэжьакIуэхэм ухуэныгъэм и 
пкъыгъуэжьхэр: пхъэ щхьэгъубжэ-бжэхэр, 
лъэгу хэр, кафелхэр, н.къ. къыпкърахыж. 
ИужькIэ унащхьэмрэ IуплъапIэмрэ зыхуей хуа-
гъэзэнущ, инженер коммуникацэр къанэ 
щымыIэу зэрахъуэкIынущ. 

ДызыхуэкIуэ гъэ еджэгъуэщIэм ирихьэлIэу 
ныбжьыщIэ 225-м иджырей школ зэпэщ яIэ           
хъунущ, жаIащ лэжьакIуэхэм.

 

УнэтIыныгъэ куэдкIэ 
«Щэнхабзэ» лъэпкъ пэхуэщIэм ипкъ иткIэ 

Налшык къалэм макъамэмкIэ и сабий еджа-
пIэ №2-р къызыхуэтыншэу зэрагъэпэщыжащ 
2022 гъэм.

 А ЕДЖАПIЭР 1903 гъэм яухуауэ щытащ икIи 
ар зыхуей хуагъэзэн щхьэкIэ лэжьыгъэшхуэ       
абы щрагъэкIуэкIащ: унащхьэр, и кIуэцIи, и           
щIыби къагъэщIэрэщIэжащ, иджырей унэлъа-
щIэри, Iэмэпсымэхэри щIагъэувэжащ. 

 Иджы сабий 400-м нэблагъэм Iэмал ягъуэтащ 
я творчествэ зэчийм абы щыхагъэхъуэну, зы- 
щаужьыну. Мыбы щыхурагъаджэ макъамэмкIэ 
унэтIыныгъэ зыбжанэм: фортепианэм, лъэпкъ 
макъамэхэм, накъырэм, бэрэбаным, Iэпэп-
шынэм, гитарэм, нэгъуэщIхэми я щэхухэм. 

Къэбэрдей-Балъкъэ-
рым спортымкIэ и ми-      
нистр Хьэсанэ Ислъам 
Олимп джэгухэм я чем-
пион Хъущт Аслъэнбэч дэ-
щIыгъуу лэжьыгъэ Iуэху-
кIэ Шэджэм районым и 
Щхьэлыкъуэ къуажэм 
щы Iащ иджыблагъэ икIи 
зригъэлъэгъуащ абы дэт 
спорт ухуэныгъэхэр я 
 къа лэнхэм зэрехъулIэр. 

ПСОМ япэу ахэр къы-
щыувыIащ «Спортыр гъа-
щIэм и мардэщ», «Демог-
рафие» къэрал пэ хуэ-
щIэхэм, «Къуажэ щIыпIэм 
сыт и лъэныкъуэкIи зегъэу-
жьын» къэрал пэхуэщIэм 
япкъ иткIэ жылэм щаухуа 
спорт комплекситIым. 

Спорт лIэужьыгъуэ зыб-
жанэм хуэщIауэ Иуаным и 
цIэр зезыхьэ уэрамым тет 
комплексыр 2021 гъэм яу-
хуауэ щытащ икIи спор-
тымрэ физкультурэмрэ за-
хуэбгъэсэн, зэхьэзэхуэхэр 
щебгъэкIуэкIын хуэдэу сыт 
и лъэныкъуэкIи ар зэгъэпэ-
щащ. Мыбы щолажьэ бэ-
нэкIэ хуитымкIэ, панкратио-
нымкIэ, адаптивнэ спор-
тымкIэ секцэхэр. Абыхэм 

нэмыщI, комплексым иIэщ 
тренажер, фитнес пэшхэр 
икIи я ныбжь емылъытауэ 
къуажэдэс куэд щызэхуэс 
хабзэщ. 

Къуажэм ЛIуп зэкъуэш-
хэм я цIэр зезыхьэ и уэра-
мым тет спорт комплексыр 
2025 гъэм къызэIуахащ. 
КъатитIу зэтет мы ухуэны-
гъэм дзюдом, боксым, 
спорт гимнастикэм хуэщIа 
пэшхэр иIэщ.

2024 гъэм, къэрал прог-
раммэм ипкъ иткIэ, Щхьэ-
лыкъуэ дэт курыт еджапIэ 
№1-м топджэгу губгъуэ ща-
ухуащ IэрыщI «алэрыбгъу» 
идзауэ. Абы къыб гъура-
щIыхьащ волейболымкIэ, 
баскетболымкIэ, тен  нисы-
шхуэмкIэ утыку Iэ хуит-
лъэхуитхэр. ЩIыпIэр ихъу-
реягъкIэ къызэщIагъэ нэ-
хуащ иджырей уэздыгъэ-
хэмкIэ, пщыхьэщхьэми 
ущы  джэгуфын хуэдэу. 

Апхуэдэуи, а щIыпIэм 
къыщызэIуахащ гъущIым 
къыхэщIыкIа, зэпкъ рыплъ-
хьэ-зэпкърыпххэм хуэдэ 
спортзал, метр зэбгъузэ-
натIэу 520-рэ хъууэ. Ар 
хуэщIащ бэнэкIэ лIэужьы-
гъуэхэм. 

Къуажэм и курыт еджа-
пIэ №№1, 2-хэм кикбок-
сингымкIэ секцэхэр що-
лажьэ. 

Зи гугъу тщIы спорт ухуэ-
ныгъэ псори къанэ щы-
мыIэу КъБР-м СпортымкIэ 
и министерствэм спорт 
 обрудованэхэмрэ Iэмэпсы-
мэхэмкIэ къызэригъэпэ-
щащ, тренерхэр штатым хи-
гъэхьащ, улахуэхэри яхуи-
гъэуващ.

Лениным и цIэр зезыхьэ и 
уэрамым бэнэкIэ хуитым-
кIэ спорт зал къыщызэIуа-
хащ бюджетым хэмыхьэ 
мылъкукIэ. Къуажэбгъум 
хуэзэу абы и ипщэ-къу хьэ-
пIэ лъэныкъуэмкIэ шы 
спор тым хуэщIауэ щIыпIэ 
къыщызэрагъэпэщащ, абы 
щхьэкIэ узыхуеину хъуар 
иIэу, шэщри хэту. 

ХьэщIэхэр яхуэзащ спорт-
смен ныбжьыщIэхэмрэ тре-
нерхэмрэ, зрагъэлъэ гъуащ 
ахэр зэрылажьэр икIи      
псомкIи арэзы хъуа хэщ. 
Абыхэм къадэкIуэу, спорт 
Iэмэпсымэ зэхуэмы дэхэр 
тыгъэ хэгъэрейхэм хуа-
щIащ. 

ХЬЭЩОКЪУЭ Алыдж. 

Зи IэщIагъэм хуэпэж цIыху псэ къабзэ 

зэзыгъэгъуэтыжахэу Шэрджэс Мухьэ-
мэдрэ Фырэ Русланрэ, илъэс 12-кIэ 
театрым актёру щылажьэу, итIанэ ре-
жиссёру еджэжа Дэбагъуэ Роман, нэ-
гъуэщIхэми». 

Театрым щагъэувахэм ящыщу Бо-
рис гукъинэж щыхъуа спектаклхэр 
куэд мэхъу. Псалъэм папщIэ, къы-
щыкIуэжагъащIэхэм СулътIан игъэу-
ва «ЩIыщIэ къэIэтар», IутIыж Борис    
и «Тыргъэтауэр». ИгъэзэщIа ролхэми 
яхэтщ адрейхэм къахигъэщхьэхукI-
хэр, игъафIэхэр. Апхуэдэхэщ, пса-
лъэм и хьэтыркIэ, IутIыж Борис и 
«Эдип» пьесэм къытращIыкIа спек-
таклым щигъэзэщIа Креон и ролыр.      
«А ролыр зыхуей хуэзэнымкIэ сэ хуаб-
жьу лэжьыгъэшхуэ къыздищIащ ар 
зыгъэува, Урысей Федерацэм гъуа з-
джэхэмкIэ щIыхь зиIэ и лэжьакIуэ 
 Теувэж СулътIан, «Ахэр псори си  къуэ 
пэлъытэт» спектаклым Дэбагъуэ Ро-
ман къызэрыщызэлIэлIам ещхьыр-
къабзэу», - жеIэ Борис. Апхуэдэ ды-
дэу Борис и гум къинэжащ Буштец 
(Ду дарев Алексей и «Сэлэтхэр»), 
Едмон (Саган Франсуазэ и «Удзым       
хэт пианинэ»), ефэндым (Нало Заур и 
«IэфIынэ и нэ фIыцIитIыр»), Адэм 
(Неш Ричард и «Уэшх зыщэ») я образ-
хэр, нэгъуэщIхэри.  

Театр лэжьыгъэм нэмыщI художест-
веннэ тхыгъэхэр зэдзэкIыным, абы-
хэм къеджэным дехьэх Борис. «Бжьа-
мий» ансамблыр къызэзыгъэпэщы-
гъа Бекъул Леонид иригъэблагъэри, 
абы илъэсибгъукIэ щылэжьащ, кон-
цертхэр иригъэкIуэкIыу, тхыгъэ зэ-
мылIэужьыгъуэхэм къеджэу. Борис 
да хьэх адыгэ уэрэдыжьхэм, нарт хъы-
бархэм, адыгэ таурыхъхэм, жыпIэну-
ракъэ, лъэпкъым и мэ зыщыуа псо-
ми. 

Ягъэгушхуэу, ягъэгуфIэу Борис 
иIэщ къыдалъхуахэр, сыт хуэдэ Iуэху-
ри къыдиIыгъыу къыбгъэдэт и щхьэ-
гъусэр, и ныбжьэгъу пэжхэр. Артист 
нэхъыжьхэм хуэдэу, иджырей актёр-
хэри фIыуэ ялъагъуныр, театрым 
спектакль гъэщIэгъуэнхэр, дерс къы-
зы хахынхэр щагъэувыныр, ди цIы ху-
хэм театрыр я кIуапIэу щытыныр, 
 режиссёр бэлыхьхэр яIэныр и хъуэп-
сапIэщ Хъыдзэджым. Ди щэнхабзэм 
игъуэт пщIэр нэхъ лъагэ хъунми щIо-
хъуэпс ар. 

Си тхыгъэр къризэщIэскъуэж щIы-
кIэу Хъыдзэдж Борис хужаIахэм 
ящыщ пычыгъуэ гуэрхэм фыщызгъэ-
гъуэзэнут. 

ЖЬАКIЭМЫХЪУ КIунэ, УФ-ми 
 КъБР-ми щIыхь зиIэ я артисткэ, Къэ-
бэрдей-Балъкъэрым и цIыхубэ ар-
тисткэ: - ЗэрысцIыхурэ фIы дыдэу 
 слъагъуу, пщIэшхуи хуэсщIу, гуфIэ-
гъуэми гузэвэгъуэми псом япэ ищу 
апхуэдэ щIалэщ Борис. И щхьэгъусэ 
Iэсяти езыри адыгэм ипIауэ хабзэ, нэ-
мыс, зыхэлъ цIыхухэщ.

Игури и псэри хэлъу и IэщIагъэм 
пэрытщ Хъыдзэджыр. Сыт хуэдэ роль 
къратами, ар нэгъэсауэ зэри щIыным 
пылъщ икIи къохъулIэ. 

Лэжьыгъэшхуэ радиоми щещIэ. 
Сэри Бориси сом дыхуейкъым ра-         
диом щедгъэтх тхыгъэхэм папщIэ, 
къытщIэхъуэ щIэблэм къахуэнэну 
 хъугъуэфIыгъуэу, къулеягъэшхуэу ар 
зэрыщытыр къыдгуроIуэри. 

Хъуэхъуу къыхужаIэри псэуху къыху-
жаIэнури зылъысыным ящыщ Борис 
хъуну си гуапэщ. 

ЩЭРМЭТ Людмилэ, КъБР-м и 
цIыхубэ артисткэ: - Нэхъ цIыху зэ-
пIэзэрыт щыIэкъым жыхуаIэм хуэ-
дэщ Борис. Роль гъуэзэджэ куэд 
 къы зэрехъулIар зи фIыгъэу къэс-
лъытэр бгъэдэлъ зэчийм и закъуэ-
къым, атIэ абы щIыгъущ и щаба-
гъэмрэ и гъэсэныгъэмрэ. Борис, 
узыншагъэ быдэ уиIэу, театр утыкур 
бгъэбжьыфIэу куэдрэ Тхьэм утхуи-
гъэпсэу!

ДЭБАГЪУЭ Роман, Музыкэ театрым 
и режиссёр нэхъыщхьэ, КъБР-м гъуаз-
джэхэмкIэ щIыхь зиIэ и лэжьа-                        
кIуэ: - Нэхъ цIыхуфI, нэхъ цIыху тэмэм, 
нэхъ цIыху пэж сыхуэзакъым. Сыт-                   
кIи уи дзыхь ебгъэз хъунущ, гуауэ-               
ми гуфIэгъуэми къэбгъуэтынущ Бо-
рэ.

Дэтхэнэ зыри гъащIэм гъэунэхупIэ 
гуэрым щыIуоуэ, цIыхур къыщицIы-
хун щытыкIэ йоувэ. Сэ зы театрым 
сыщылэжьауэ адрейм сыщыкIуам 
щыгъуэ, «дауэ ухъурэ, укъызыхыхьа 
гупыр дауэ къыпIущIа, уахэзэгъа, 
 сыткIэ сэбэп сыхъуну?» - жиIэу си 
бжэр ныIузыхар Хъыдзэджращ.

Театр лэжьыгъэм утепсэлъыхьмэ, 
абы къыхуигъэщIа цIыхущ, и Iэпкъ-
лъэпкъым и налъэ дэтхэнэми ар хэ-
мыту си фIэщ хъуркъым. Сэ сыкъап-
щтэмэ, театрыр апхуэдизу фIыуэ 
 слъагъуу схужыIэнукъым, Борэ ар и 
псэм щыщ Iыхьэу зэрыщытым хуэ-
дэу. 

Згъэува спектакль зыбжанэми 
 хэтащ Хъыдзэдж Борис. Иужьрейуэ 
ар щыджэгуащ, роль нэхъыщхьэр 
 щигъэзэщIащ Миллер Артур и тхы-
гъэм къытетщIыкIа «Ахэр псори си 
 къуэ пэлъытэт» спектаклым, дуней-
псо драматургием щынэхъ гугъу 
дыдэхэм ящыщу ябжым. Образыр 
фIы дыдэу къигъэлъэгъуауэ сэ къы-
золъытэ, апхуэдэу зыбжу абы и гугъу 
зыщIахэри мащIэкъым. 

ХЬЭЩЭ Къанщобий, КъБР-м 
щIыхь зиIэ и артист: - Хъыдзэдж Борэ 
ролышхуэ куэд игъэзэщIакъым, ауэ 
къыхуагъэфащэу режиссёрхэм къра-
та зыгуэри Iэпэдэгъэлэлу утыку              
кърихьакъым. Абы игъэзэщIа рол-                   
хэр цIыхубэм гукъинэж ящыхъуащ, 
абы хэм куэд тепсэлъыхьащи, сэ зыуб-
гъуауэ сыкъытеувыIэнкъым.

Си дежкIэ нэхъыщхьэр Борэ и цIы-
хуфIагъыр, и цIыху хьэлэлагъыр, и 

цIыху къабзагъэр аращ. Гурэ гурэ 
 зэрощIэ жыхуаIэращи, ди зэхуаку 
 дахагъэ, пэжыгъэ дэлъу илъэс куэд 
хъуауэ дыкъызэдогъуэгурыкIуэ, дя-
пэкIи абы дытетыну къыщIэкIынщ. Си 
шынэхъыжьым хуэдэущ сызэры-
хущытыр. Пэжыр жысIэнщи, езым 
къысхуищIэри, къысхуиIэ гулъытэри 
куэдкIэ нэхъыбэщ. 

Дахэ дыдэу уэрэд жеIэ! Ари Борэ 
зыхуэIэижьхэм ящыщ зыуэ къыхэз-
гъэщыну сыхуейуэ аращ. 

ЧЫХУМАХУЭ ФатIимэ, КъБР-м 
щIыхь зиIэ и артисткэ: - Хъыдзэдж 
 Борис сэрэ илъэс тIощIым щIи-                   
гъуауэ дызэдолажьэ. ЦIыху зэ пIэ-
зэрытщ, зэчиифIэщ, бзэ дахэ 
Iурылъщ. Сэ къысхуэщIэжыркъым 
Борис жи мыIапхъэ жиIауэ, и мы- 
Iуэху зэрихуауэ, е и лэжьыгъэм псэ 
хьэлэлкIэ щыбгъэдэмыта къэхъуауэ. 
Си щхьэкIэ сыкъапщтэмэ, пщIэшхуэ             
хузощI.

Спектакль зыбжанэм дызэдыхэ-   
тащ Борис сэрэ, иужьрейуэ дэ 
зэадэзэп хъуу дыщыджэгуащ Нэш Ри-
чард и тхыгъэм къытращIыкIа «Уэшх 
зыщэ» спектаклым. Абы Борис и 
зэфIэкIыр,  и зэчийр  нэсу къыщи-
гъэлъэгъуащ. Москва къикIа кри-
тикхэми, Шэшэным щекIуэкIа фести-
валым спектаклыр щытшами къыха-
гъэщащ Борис и ролыр фIы дыдэу 
къызэре хъулIар. 

Радиом Хъыдзэджым и макъыр да-
хащэу зэрыщыIур-щэ?! НэгъуэщI къэ-
ралхэм щыпсэу адыгэхэм ящыщу сэ 
ныбжьэгъу схуэхъуахэр куэдрэ къы-
золъэIу Хъыдзэдж Борис къеджэу 
тхыгъэхэр къахуэзгъуэтыну, яIэрыз-
гъэхьэну. 

Сыхуэарэзыщ, Тхьэм гъащIэ дахэ 
кърит, куэдрэ ди адыгэ утыкур                              
игъэбжьыфIэу лъэпкъым хуэлэжьэну 
си гуапэщ. 

ТЭМАЗЭ Лиуан, ЩоджэнцIыкIу 
Алий и цIэр зезыхьэ Къэбэрдей 
къэрал драмэ театрым и артист па- 
жэ: - Артистым и гугъу щыпщIкIэ абы  
и дуней тетыкIэм, и хьэлым, и цIы-
хугъэм зы лъэныкъуэкIэ, адреймкIэ -  
и лэжьыгъэмрэ и IэщIагъэмрэ 
утепсэлъыхьын хуей мэхъу. ЩыIэщ а 
IуэхугъуитIыр щызэпэщIэувэ: IэщIа-
гъэлI нэсу, ауэ цIыхугъэкIэ къыпыпхын 
щымыIэу е цIыхугъэкIэ хъарзынэу, 
арщхьэкIэ и лэжьэкIэр мыхьэнэн- 
шэу. Ди гуапэ зэрыхъунщи, Борис а 
лъэныкъуитIми щехъулIэ артистщ, 
языхэзми адрейр щIымыгъуу утепсэ-
лъыхьынкIэ Iэмал имыIэу. 

Борис егъэлеяуэ цIыху щыпкъэщ, 
цIыху зэтетщ. Сэ илъэс 30-м щIи гъуауэ 
соцIыху ари, и макъым зригъэIэтауэ е 
ину шхыдауэ сщIэжыркъым, зы-
гуэрым зыгуэр жриIэну хуеймэ, игу 
илъыр щыпкъэу, зэтету къригъащIэ 
мыхъумэ. А и хьэлрауэ къыщIэкIы-
нущ Хъыдзэдж Борис и лэжьэкIэм и 
лъабжьэри. Сэ сигу къэзгъэкIыжыну 
сыхуейщ зы роль. Зэман гуэркIэ 
узэIэбэкIыжмэ, Миллер Артур и 
 тхыгъэм къытращIыкIауэ «Ахэр псори 
си къуэ пэлъытэт» спектакль диIащ. 
Абы Борис сэрэ зэгъусэу дызэдыхэта-
ти, ролым и елэжьыкIар иджыпсту 
хуэдэу сощIэж. Мазэрэ ныкъуэрэ 
 хуэ дэкIэ яужь дитат абы и гъэувын- 
ми, килограмм бжыгъэ хигъэщIауэ 
щытащ и хьэлъагъым, апхуэдизкIэ и 
гуи, и пси етауэ, жэщкIэ мыжейуэ           
елэ жьырт ар образми. ИкIи а ролыр, 
Джо Келлер и образыр, егъэлеяуэ 
фIыуэ къехъулIащ Борис. 

Театрым щылажьэхэм ящыщу 
адыгэбзэр нэхъыфI дыдэу зыщIэхэм 
язщ Борис. Зэджа пьесэм, сцена-
рийм, зыхэт спектаклым къыщыхьа 
псалъэхэр куэдкIэ нэхъ шэрыуэу 
щызэрихъуэкI мызэ-мытIэу къэхъуауэ 
сощIэж. 

Сигуми си псэми къабгъэдэкIыу            
сынохъуэхъу, Борэ. Уи унагъуэкIи, уи 
лэжьыгъэкIи, уи узыншагъэкIи, уи ду-
нейкIи уефIакIуэу илъэс куэд къэб-
гъэщIэну сыхуейщи, Тхьэм къыпхузэ-
пищэ!

Зыгъэхьэзырар
ИСТЭПАН  Залинэщ. 

Щхьэлыкъуэ  и
спорт  ухуэныгъэхэр

КъБР-м щIыхь зиIэ и артист Хъыдзэдж Борис и ныбжьыр илъэс 75-рэ ирокъу

Бахъсэн щIыналъэм хыхьэ ХьэтIохъущы-
къуей къуажэм дэт курыт еджапIэ №3-м 
щагъэлъэпIащ Усыгъэм и дунейпсо ма-
хуэр. НыбжьыщIэхэм яIущIащ усакIуэ Гу-
гъуэт Заремэ. Iуэхур къызэригъэпэщащ 
адыгэбзэмкIэ егъэджакIуэ Жылау Жаннэ.

 ЕДЖАКIУЭ цIыкIухэр Заремэ и усэхэм къе-
джащ, къыщыIуэта гупсысэ и лъэны къуэкIэ 
зэпкърахащ. Хэкум, щIыуэпсым, лъэп къым, 
адыгэбзэм, адэ-анэм теухуа  хэм къеджа 
нэужь, ахэр тепсэлъыхьащ щхьэж и гум нэхъ 
дыхьахэм. УсакIуэм иратащ литературэм теу-
хуа упщIэ гъэщIэгъуэнхэр: «Адыгэшым и те-
плъэр уи усэхэм куэдрэ къыхощ, ар яхэп-
лъагъу кIрэ псэущхьэхэм?», «Япэу птха усэр 
пщIэжрэ?», «Адыгэ усакIуэхэм е тхакIуэхэм 
ящыщу хэт нэхъ уи гум дыхьэр?», «Студент 
гъащIэр, журналист IэщIагъэр къыщIыхэпха 
щхьэу сы гъуэр…», «УсакIуэм хьэл-щэн гуэр 
хэлъ нэгъуэщIхэм емыщхьу?», «Усэ птха 
нэужь, хэт япэу къебгъаджэр?», «Сыт 
узыгъэу сэр?», нэгъуэщIхэри. 

Усэным зэрыдихьэхам щытепсэлъыхьым 
Гугъуэт Заремэ жиIащ ар анэ лъагъуныгъэм 
къызэрыхэкIар, япэу абы зэрытетхыхьар. 
Адыгэшыр фIыуэ щIилъагъум щIэупщIа 
 щIалэ цIыкIум и упщIэм пэджэжащ сабии-
гъуэм къыхиха зы гукъэкIыжкIэ:

- СыщыцIыкIум, псыхъуэмкIэ щыIэ ди жыг 
хадэм ситу, хадэбгъумкIэ куэдрэ блахурт шы 
гуартэ. Шыхэр зэпысплъыхьырт, я дахагъэм 
ситхьэкъуу. Абыхэм яхэтт шыщIэ цIыкIухэр, 
натIэху, лъакъуэху, кIапэху хъужахэу. Псом 
хуэмыдэжу абыхэм сехъуапсэрт… Абы ще-
гъэжьауэ шыр фIыуэ солъагъу. Адыгэм и 
гъа щIэм ар зэрыхэтымрэ адыгэшым и тхыдэ 
къулеймрэ абы хэлъхьэжи, шым ухуэмыуса-
пIэ иIэ?! - жиIащ.

Усэным нэхъыбэрэ и гур къы хуэзыгъэушым 
щытепсэлъыхьым, къыхигъэщащ и дэтхэнэ 
усэми щIыуэпсым теухуа гуп сысэ зэрыпхы-
шар, псом хуэмыдэжуи къы щалъхуа къу-
ажэм и теплъэр гупсысэ къигъэхъуапIэ 
зэрыхуэхъур. УсакIуэм хэлъын хуей хьэл нэ-
хъыщхьэу Заремэ къыхигъэщащ пэ жа гъыр, 
псэм къыIэпыкI усыгъэм фэры щIагъэ 
хэплъхьэ зэрымыхъунур. Балигъ хъуа нэужь, 
ныбжьыщIэхэр еджэну чэнджэщ яритащ 

КIыщокъуэ Алим и «Лъапсэ», Шинкубэ Бэгъ-
рат и «ЖылакIэ» романхэм. УсакIуэм жи Iащ 
Хэкум щыпсэу адыгэ тхакIуэхэм нэ мыщI, 
хэхэс адыгэ литературэ зэрыщыIэр - хамэ 
щIыпIэхэм щыпсэу ди лъэпкъэгъухэм тха-
кIуэхэр, усакIуэхэр зэрахэтыр икIи абыхэм я 
тхыгъэхэм Хэку лъагъуныгъэр лъэщу къы зэ-
рыщыгъэлъэгъуар. Заремэ тепсэлъыхьащ 
Хьэх Сэфарбий зи унафэщIу щыта «Шыхулъа-
гъуэ» литературэ зэгухьэныгъэр сэбэп къы зэ-
ры хуэхъуами. ЕджапIэ нэхъыщхьэм щыщIэ-
са илъэсхэр игу къигъэкIыжу, Заремэ къри-Iу-
ащ абы щезыгъэджа, и диплом лэжьыгъэр 
щитхым и щIэныгъэ унафэщIу щыта, ноби 
куэдрэ упщIэжэгъу ищI профессор Бакъ Зерэ 
и цIэр. 

Заремэ и псалъэхэм щыхьэт техъуащ Жы-
лау Жанни:

- Зареми сэри Бакъ Зерэ и деж щыттхауэ 
щытащ ди диплом лэжьыгъэхэр. Университе-
тым дыщIэсыху, тхакIуэхэр, усакIуэхэр, уэ рэ-
джыIакIуэхэр, макъамэтххэр, щIэныгъэлIхэр 
къытхуригъэблагъэурэ дигъэцIыхуащ. Абы 
нэмыщI, ЩоджэнцIыкIу Алий и гъащIэм те-
ухуауэ екIуэкIа «Нанэ» проектым дыхэту, 
лъэпкъ IуэхукIэ зекIуэ Тыркум дишауэ щытащ 
студент гуп. А псор ди гум гуапэу илъщ, - 
жиIащ абы. 

Курыт еджапIэм и унафэщIым и къуэдзэ 
Нэгъуей Заремэ жиIащ еджакIуэхэм папщIэ 
мыпхуэдэ зэIущIэхэр зэрыщхьэпэр, апхуэдэ 
щIыкIэкIэ ахэр художественнэ тхыгъэ нэ-
хъыбэ еджэну зэрыпхутегъэгушхуэр. 

- Адыгэ псалъэм и дахагъэ щызыхэтщIащ 
нобэ ныбжьыщIэхэр къызэджа уи усэхэм. 
ЩIэблэм я дежкIэ куэд и уасэщ, тхылъкIэ зэ-
рагъэцIыху къудей мыхъуу, усакIуэм езыхэр 
IущIэну, епсэлъэну. Ди еджакIуэхэм я гум 
илъынущ мы зэIущIэр, тхыгъэщIэ птхыхукIи 
еджэнущ. Мыр адыгэбзэм и къарум, и куп-
щIэм гу лъегъэтэнымкIэ зы Iуэху дахэщ, - жи-
Iащ еджапIэ библиотекэм и лэжьакIуэ, школ 
театр къызэригъэпэщауэ цIыкIухэм ядэлажьэ 
Шыбзыхъуэ Анжелэ. 

Гугъуэт Заремэ ныбжьыщIэхэм ехъуэхъуащ 
бзэм и IэфIыр зыхащIэу, литературэм нэхъри 
ди хьэхыу, ерыщу еджэну. ЯжриIащ я упщIэ 
гъэу выкIэри усэ къеджэкIэри игу зэрырихьа р. 

ХЬЭГЪЭБАНЭ  Залинэ. 

НыбжьыщIэхэм  я  усэ  зыхэщIэкIэр

КIэщIу 

ЕджапIэм сабийхэм ядэлэжьэн щыщIидзэр 
абыхэм я ныбжьыр илъэси 6,5-рэ ирикъуа 
нэужьщ икIи илъэсибгъукIэ ахэр ягъасэ. 

 

Фэеплъ
мыкIуэдыжхэр

Къэбэрдей-Балъкъэрым и мэзхэмрэ район-
хэмрэ жыгыщIэхэр куэду щыхасэнущ мы 
гъэм: псори зэхэту гектари 175,4-м щагъэтIысы-
нущ жыг мин 287,3-рэ.

 
АБЫХЭМ яхэтынущ бзииху, кIей, мыIэрысей, 

кхъужьей, дей, блашэ, кIарц, жыгей, пхъэхуей, 
нэгъуэщI жыгыщIэ цIыкIухэри. Лэжьыгъэхэр 
мэлыжьыхьым ирагъэжьэнущ икIи мэкъуауэ-
гъуэ хъухукIэ екIуэкIынущ. 

Жыг цIыкIухэр къэралым и дэнэ щIыналъи 
щыхасэ «Фэеплъым и жыг хадэ» фIэщыгъэр 
зезыхьэ дунейпсо жэрдэмым ипкъ иткIэ икIи абы 
и къалэн нэхъыщхьэу щытыр, щIыпIэхэр къы-
зэщIэгъэдэхэным и мызакъуэу, Хэку зауэшхуэм 
хэкIуэдахэм я фэеплъ мыкIуэдыжхэр гъэу-
вынырщ. 

 

Уэрамым йолэжь

Налшык къалэм Мэзлом и цIэр зезыхьэ 
уэрамыр къызыхуэтыншэу зэгъэпэщыжын 
щIадзащ. Лэжьыгъэхэм хыхьэу псы къабзэ, 
хуабэ зэрыкIуэ, зэбгрызытыкI бжьамийхэр 
зэрахъуэкIынущ, ток кIапсэщIэхэр щаукъуэ-
диинущ, иджырей уэздыгъэхэр щыпадзэнущ, 
светофорыр къагъэщIэрэщIэжынущ. 

НОБЭКIЭ лэжьакIуэхэм уэрамыщхьэм те -        
лъа асфальтыжьыр тратхъунщIыкIащ, мывэхэм-

кIэ кърагъэбыдэкIащ. Иджыпсту зэхыхьэпIэ-
зэхэкIыпIэхэр къыхагъэщхьэхукI, асфальтыщIэ 
зэрытралъхьэнум гъуэгу щхьэфэр хуагъэхьэ-зыр.

Планым къызэрыщыгъэлъэгъуамкIэ, гъуэгур 
зыхуей хуэгъэзэным къыдэкIуэу, мэжджыт 
гупэр, лъэс лъагъуэхэр, унэ бжэIупэхэр зэIузэпэщ 
ящIынущ, гъуэгу дамыгъэхэр щагъэувынущ, 
къыщыхагъэщхьэхукIынущ. 

Лэжьыгъэхэр мы гъэм гъатхэм зэфIагъэкIы-
нущ. 

ПсэупIэу 168-рэ
2026 гъэм Къэбэрдей-Балъкъэрым псэу-

пIэхэр къызыхуэтыншэу зэгъэпэщыжы-
нымкIэ и фондым ди республикэм фэтэр 
 куэду зэхэт и унэу 168-рэ зыхуей хуигъэзэнущ. 
Ар псэупIэу 100-кIэ нэхъыбэщ нэгъабэ зэIу-
зэпэщ ящIам елъытауэ. А Iуэхугъуэхэм тра-
гъэкIуэдэнущ псори зэхэту сом мелардрэ               
мелуан 300-рэ.

 
КъБР-м и ЩIыналъэ операторым къызэри-

тамкIэ, мы гъэм нэхъыбэу зытрагъэщIэнур 
псэупIэхэм я унащхьэхэр къэгъэщIэрэщIэжын 
лэжьыгъэрщ. Абыхэм къызэщIрагъэубыдэнущ 
фэтэр куэду зэхэт псэупIэу 143-рэ. Апхуэдэуи, 
дызыхуэкIуэ илъэсищым къриубыдэу унэхэм 
щIэт лифтхэм ящыщу 28-рэ зэрахъуэкIынущ: 2-р 
- унэхэм щыпсэухэм щхьэхуэу зэхуахьэса 
ахъшэмкIэ.

КъищынэмыщIауэ, 2025 гъэм республикэм 
къызыхуэтыншэу щызэрагъэпэщыжащ фэтэр 
куэду зэхэт псэупIэу 68-рэ. Абыхэм ящыщу 48-м, 
унащхьэхэр зэрыщызэрахъуэкIам къыдэкIуэу, 
нэгъуэщI лэжьыгъэхэри щрагъэкIуэкIащ. Къуа-
жэ щIыпIэхэми я псэупIэ зыбжанэм я уна-
щхьэхэри къагъэщIэрэщIэжащ.

Мыдрейуэ, нэгъабэ фондым къыпэщылъа 
 къалэнхэр къанэ щымыIэу игъэзэщIащ икIи 
абыкIэ Урысей Федерацэм и ЩIыналъэ опе-
ратор нэхъыфIищым яхыхьащ. 

ХЬЭЩЫКЪУЕЙ  Олег. 

Налшык, ЩIалэгъуалэм я унэм, гъатхэпэм и 18-м 
щыхэплъэжащ театр лэжьакIуэхэм папщIэ къызэра-
гъэпэща «Школьные театры в системе культурной и 
молодежной политики Российской Федерации: прио-
ритеты и механизмы реализации» Iуэхум траухуа 
зэхуэсышхуэм кърикIуахэр. Ар къыхалъхьащ УФ-м и 
Президент Путин Владимир 2026 гъэр Урысейм и 
лъэпкъхэм я зэкъуэтыныгъэм и илъэсу зэригъэувам 
хыхьэу, УФ-м и Театр лэжьакIуэхэм я зэгухьэныгъэр 
мы гъэм илъэси 150-рэ зэрырикъум теухуауэ къэра-
лым щрагъэкIуэкIыну яубзыхуа зэхыхьэхэм щыщ зы 
Iы хьэу. 

КЪЭРАЛЫМ и федеральнэ щIыналъэ 60-м къикIа ре-
жиссёр, сценарист, актёр, егъэджэныгъэ Iуэхум пыщIа 
цIыху цIэрыIуи 150-м щIигъур махуищым къриубыдэу 
зыхэта зэIущIэм щытепсэлъыхьащ ныбжьыщIэхэм за-
ужьынымкIэ школ театрым и мыхьэнэм щыщIэдзауэ са-
бийхэм я театрхэм я лэжьэкIэр Iыхьэ щхьэхуэу зыхра-
гъэубыдэну «Урысей Федерацэм и театрхэм 2035 гъэ 
пщIондэ зэрызрагъэужьыну щIыкIэм» хагъэхьэну мето-
дикэхэм щыщIэкIыжу.  

ЗэIущIэм къыщаIэта Iуэхухэм ящыщщ сабий театрхэр 
музыкэ, художественнэ школхэми къыщызэIухын, 
къызэрыгуэкI егъэджакIуэхэр мыхъуу, театр щIэныгъэ 
зи Iэхэм щIэблэр ирагъэджэн зэрыхуейр. НыбжьыщIэхэр 
театрым зэрыдебгъэхьэхынум ехьэлIа я Iуэху еплъыкIэхэр, 
щIыналъэхэм абы щаIэ ехъулIэныгъэхэр зэхуэсым чэзу-
уэ къыщагъэлъэгъуащ къэралым и щIыпIэ зэмылIэужьы-
гъуэхэм къикIахэм. Зэхыхьэм хэтахэм я гупсысэхэр 
зэпэджэжырт икIи зыхуэкIуэжыр, нэгузыужьыпIэ къудей 
мыхъуу, сабийхэм я гъэсэныгъэмкIэ, гъуазджэм хэлъ 
дахагъэр зыхегъэщIэнымкIэ, щэнхабзэм, тхыдэм, хаб-
зэм пщIэ хуащIу къэхъунымкIэ школ театрхэм мыхьэнэшхуэ 
зэраIэр, Урысейм и щIыналъэ псоми абы зыщрагъэужьы-
ну зэрыхуейрат.

- Къапщтэмэ, ди нэгу щIокI ныбжьыщIэ гъэсэгъуейхэр 
къызэрыгуэкI сабийхэм я гъащIэ узыншэм къыхэ-
шэжынымкIэ социальнэ театрыр зэрыщхьэпэр, - жиIащ 
УФ-м и Театр лэжьакIуэхэм я зэгухьэныгъэм и унафэщIым 
и къуэдзэ Скляр Надеждэ. – Гуапэщ школ куэдым я 
театр  зэраIэжыр, сабийхэр спектаклхэм зэрыхэтыр. 
Къэралым и школ театрхэм зы унэтIыныгъэм тету зе-
гъэужьыным, цIыкIухэм яфIэфIу театрым екIуэлIэным 
дытелэжьэнущ. 

Зэхуэсым къыщыпсэлъащ психологие, педагогикэ щIэ-
ныгъэхэмкIэ доктор, МГПУ-м педагогикэ, психологие 
щIэныгъэхэмкIэ и институтым и профессор, УФ-м и Пра-
вительствэм егъэджэныгъэмкIэ и саугъатыр зыхуагъэфэ-
ща Ясвин Витольд, «Пэрытхэм я зэгухьэныгъэм» кино, 
театр IуэхухэмкIэ и къудамэм и унафэщI Сатинэ Екате-
ринэ, Щукиным и цIэр зезыхьэ Театр институтым актёр 
IэзагъэмкIэ и кафедрэм и егъэджакIуэ нэхъыщхьэ Ста-
сюк Валентин, нэгъуэщIхэри. 

УФ-м и Театр лэжьакIуэхэм я зэгухьэныгъэм «Театры 
России. От наследия к инновациям» Iуэхум хыхьэу, зэIу-
щIэр къызэригъэпэщащ, УФ-м ЩэнхабзэмкIэ и минис-
терствэмрэ Щэнхабзэ жэрдэмхэмкIэ Президент фон-
дымрэ и дэIэпыкъуэгъуу. 2026 гъэм мыпхуэдэ зэхуэсхэр 
иджыри щрагъэкIуэкIынущ къэралым и щIыналъэ зыб-
жанэм. Абы и иужьрей урысейпсо зэхыхьэм Iуэхум 
 кърикIуар къыщызэщIакъуэжынущ. 

ТЕКIУЖЬ Заретэ. 
Сурэтыр Къарей Элинэ трихащ.

Псэущхьэхэм я хьэл-щэнхэр наIуэу къы-
зыхэщ таурыхъхэм яфIэфIщ цIыкIухэм. Но-
би апхуэдэ зы фыкъеджэ ДАДЭ Адэлбий 
итхыжауэ. 

ЗЫ ЛІЫЖЬ цIыкIу къулейсыз гуэрым щхьэ-
лыжь тIэкIу зэригъэпэщауэ ирипсэурт. А 
щхьэ лым абы кърилэжьыфыр зыкъуэ мы-
лIыкIын тIэкIут. Абы зы бажэжь цIыкIу къеуа-
сэри, махуэм щхьэлым къыщIэкI хьэжыгъэ 
зэ пщэфIыгъуэр къибзеижауэ нэху къри гъэкI 
хъуащ. ЛІыжь цIыкIур зэгуоп, мэгуза вэ, и 
хьэжыгъэ тэкIур фIэзышхыр сыт имы щIэми 
къыхуэщIэркъым.

«Хьэуэ, - егупсысащ икIэм-икIэжым лІыжь 
цIыкIур, - лIэм зыгъэлIэн ешх жыхуаIэращи, 
хъужынукъым жей симыIэу семыплъакIуэу».

Арати, зы жэщ гуэрым хьэжыгъэ тIэкIур 
зы дэлъ ашыкым и гъунэгъуу тIысыпIэ ищIри 
щхьэлым зыкъыщIигъэнащ. Абдежым куэд 
дэмыкIыу Бажэжь цIыкIур къыщIыхьэри 
хьэжыгъэ зыдэлъ ашыкым зыдигъэхуащ. 
ЛІыжь цIыкIум бажэр къиубыдащи и пщэр 
фIиубыдыкIауэ екъуз.

- Сэ шхын щхьэкIэ сызыгъалIэ бажэ напэн-
шэ! Устхьэлэн, хьэмэрэ упсэууэ уи фэр тес-
хын! – мэкIий лIыжь цIыкIур.

Бажэр гужьейри, къэлъаIуэу щIидзащ:
- Ей, лІыжь цIыкIу, сэ сыбукIкIэ уи сэбэп 

хэлъ къым, къуэ сыпщIмэ, сэбэп сыпхуэ-
хъунщ.

- Сыт уэ сэбэпыншэр къуэ усщIкIэ къыс-
хуэп щIэфынур? Абы нэхърэ устхьэлэрэ сигу 
птезгъэзагъэмэ, нэхъыфIщ, - жеIэри нэхъри 
ирегулI.

- Хьэуэ, сэ пхуэзмыщIэфын щыIэкъым, 
ущы гуфIыкIыжынщ, уэзгъэIуэтэжынщ, къуэ 
сыщI, - жеIэри бажэр къо лъэIу щхьэлтетым. 

Арати, лІыжь цIыкIум бажэр къуэ ищIащ.
- ЖыIэ иджы, си адэ, - жеIэ бажэм, - 

иджыпсту сыт нэхъ ухуэныкъуэ?
- Плъагъуркъэ, си щIалэ, сыпцIанэщ, гъэ-

ма хуэм дыгъэм сримыгъэсу, щIымахуэм 
щIыIэм сыщихъумэу зы джэдыгужь сиIатэмэ, 

Щхьэцыр зэхэтщ кератинрэ 
белокрэ аминокислотауэ. 
Щхьэцыр захуэу е баринэу 
щытыныр зэлъытар «фолли-
кул» жыхуаIэм и щытыкIэрщ. 
Фолликулхэр хыуэ зэтопщIыкI, 
абыхэм къикIыкI щхьэцыр - 
щыуэ.

Иджырей технологиехэр 
жыжьэ зэрынэсам и фIы-
гъэкIэ, цIыхум и щхьэц налъэ 
за къуэр къэпхутэу, абы теу-
хуауэ куэд къыпхуэщIэнущ, 
зыщыпсэу щIыпIэр, цIыхум 
ишхырейр, щхьэцым ири-
хьэлIэр, нэгъуэщIхэри. 

ЦIыху балигъым и щхьэфэм 
щхьэц налъэу мин 90-м ще-
гъэжьауэ мини 150-м нэбла-
гъэ тетщ. КъызэрыщIэкIым-
кIэ, щхьэц налъэхэм я бжы-
гъэр елъытащ абыхэм яIэ 
плъы фэм. Сырыхухэм я щхьэ-
цыр нэхъ Iув хабзэщ, щхьэц 
плъыжьыфэхэр нэхъ пIащIэщ. 

Щхьэцым и фэ нэхъыщхьэу 
щIэныгъэм къыхигъэщхьэху-
кIыр щыщ зэрыхъур: фIыцIэ, 
сырыху, плъыжь. Абыхэм къа-

Гъатхэм и нэщэнэ дахэхэм ящыщщ къалэр-
дадий (тюльпан) зэмыфэгъухэм нэр ягъэгу-
фIэ зэрыхъур. Ди къэралым хабзэ щыхъуащ 
гъатхэпэм и 8-м бзылъхугъэхэм къалэрдадийр 
ирату. АтIэ гъэгъахэм я теплъэр зэрыдахэм 
хуэ дэу, езым я хьэл яхэлъыжщ, тхыди яIэжщ. 
Удз гъэгъам нэхъри нэIуасэ зыхуэпщIыну гъэ-
щIэгъуэнщ. 

Къалэрдадий лъэпкъыгъуэу мини 10-м нэб-
лагъэ щыIэщ. 

Дунейм псом ар къыщалъытэ гу хэлъым, 
насыпым, гуапагъэм, псэхугъуэм я нэщэнэу.

ЛIэужьыгъуэщIэ къэбгъэкIыным илъэс 20 
хуэ диз токIуадэ.

Зы къалэрдадийм зы гъэгъащ къищI хаб-
зэр. Ауэ щыIэщ гъэгъаиплIым нэблагъэ къы-
зыпыкIэхэри. 

Абы нэхъ пэгъунэгъу дыдэщ аIуудзыр (ли-
лиер). ИтIанэ бжьынымрэ бжьыныхумрэ. 

1634 гъэм щегъэжьауэ 1637 гъэ пщIондэ 
къа лэрдадийр дуней псом къыщыкI удз 
гъэгъа хэм я нэхъ лъапIэ дыдэу ябжу щытащ. 
А зэманым, уеблэмэ Голландием унэр щынэхъ  
пудт абы нэхърэ. ЖыпIэнурамэ, зыхузэфIэкIхэр 
дихьэхыпат а удз лIэужьыгъуэм. 

И гъэгъахэр пшхы мэхъу, абы салатхэр, 
IэфIыкIэхэр псыхэкIхэр ирагъэщIэращIэ.

Голландиер къалэрдадий нэхъыбэу щагъэкI 
къэралщ. Илъэс къэс нэгъуэщI щIыкIэхэм абы 

ирегъашэ гъэгъам щыщ миллиарди 3-м 
нэблагъэ.

Голландием и цIыхухэм ар япэу яригъэ-
цIыхуащ  фламандие удзгъэкI Кризиус Каро-
лус. Аращ япэу къалэрдадийм и лъабжьэр 
Лейден университетым и хадэм щыхэзысар.

Голландием къалэрдадийхэр XVI лIэщIы-
гъуэм  нэсащ, Тыркум ирашри. 

Къалэрдадийм и хэкуу къалъытэр Къэзахъ-
с тэнырщ. Сыту жыпIэмэ, абы къыщагъуэтащ 
мэзым къыщыкI къалэрдадий лIэужьыгъуэ 
куэд.

Къалэрдадийр къипча нэужь занщIэу хэхъуэ-
ныр зэпыуркъым, махуэ зыбжанэм къриубы-
дэу сантиметри 2,5-кIэ докIей.

Хадэм аэр щыхэпсэмэ нэхъыфIщ жэпуэгъ-
уэм и кIэухым е щэкIуэгъуэм и пэщIэдзэм 
ирихьэлIэу. Сыту жыпIэмэ, абы щы гъуэм ду-
нейм иIэ щIыIагъэм къыхыхьэнкIэ шынагъуэ 
вирус лIэужьыгъуэхэр еукI.

Къалэрдадийр зыхэт гъэгъа Iэрамэ зэхэб-
гъэувэнумэ, абы гъусэ хуэпщIыну йокIу аIуу-
дзыр, хризантемэр, ирисыр, тхьэгъуцIацIэр 
(колокольчик). Ауэ ар гъунэгъу хуумыщIмэ 
 нэхъыфIщ къалэрдэгумрэ (ландышь)нар-
циссымрэ. Абыхэм яхэбгъэувэмэ, къалэрда-
дийр щIэхыу мэхуалэ.

НАФIЭДЗ Данэ.

Сабий джэгукIэ

ЩIалэ цIыкIухэри хъыджэбз цIыкIухэри 
джэгу мэхъу. ГупитI защIа иужькIэ, 
зэпэмыжыжьэу мывитI ягъэтIылъ е ба-
шитI хаукIэ. Абы къапэщыту лъэбакъуэ 
тIощI хуэдизкIэ нэгъуэщI башитIи хаукIэ 
е мывитI къагъэтIылъ. ИтIанэ гупхэр зыб-
гъэдэт я баш зырызым пыIэ фIалъхьэ. 

ДжэгукIэр зэрекIуэкIыр мыращ: джэ-
гуныр къыщIэзыдзэхэм джэгуакIуитIым 
пыIэхэр башхэм къыфIапхъуэтри адрей 
башхэм нэс яхь, абы фIадзэри псынщIэу 
къагъэзэж. Ахэр къызэрысыжу нэ-
гъуэщIитI (гуп къэс я зырыз) щIопхъуэри, 
пыIэхэм нос, ахэр къыфIапхъуэтри къа-
хьыж, япэм ещхьу, башхэм фIалъхьэж. 

ПыIэр башым къыфIэхужамэ, ягъэзэ-
жу фIалъхьэжын хуейщ. Апхуэдэурэ япэ 
ищ гупыр токIуэ.

зэи зыщысхынтэкъым, - жиIащ лІыжь 
цIыкIум.

- АтIэ ар гугъу, си адэ, джэдыгу сэ пхузэз-
гъэпэщынкъэ, - жиIэри бажэжь цIыкIур 
ежьащ.

Губгъуэр къызэхикIухьу, дзыгъуэгъуэ хуэзэ-
ми къитIэщIу, дзыгъуэ цIыкIу зыIуридзэнми 
хуэмыщхьэхыурэ, жэщ хъуауэ мэжэлIауэ 
 хъуакIуэщакIуэ къежьа дыгъужьибгъум яхуэ-
защ. Дыгъужьхэм бажэжь цIыкIур къаувыхьа-
щи, я дзэхэр зэтрагъауэ, къокIуэталIэхэр. Ба-
жэжь цIыкIум сыт ищIэнт, и кIэр и бэкъум 
диупщIэжауэ, и псэр къызэрыригъэлын Іэ-
малым йогупсыс.

- Ей, си къуэшыфIхэ! – яжреIэ абы дыгъужь-
хэм, - фэ слъагъухэр фымэжэщIалIэщи, сэ 
фыкъызэдаIуэмэ, фи ныбэм Іэ дывэзгъэ-
лъэжынщ, фызгъэтхъэжынщ.

- ДынодэIуэнщ, къыджеIэ дыбгъэшхынур! 
Іэууу! Іэу... Іэуу... Іэууу! – къызэщIэвауэ ды-
гъужьибгъур зэщIокъугъэ.

- Хьайдэ, си ужь фыкъиувэ! – жиIэри бажэр 
ущу ежьащ, дыгъужьибгъур абы кIэлъожэ, 
зым и лъэмбым зыр ипкIэу. КІуэхэурэ, псы 
куу хуэм гуэрым и Іуфэм нэсхэри, бажэм 
ды гъужьхэм закъыхуигъэзащ:

- Иджы, си къуэшхэ, фэ къывэхьэлъэкIыну-
ми сщIэркъым, пэжыр жыIэн хуейщ, мыбы 
гу гъуехь пылъщ, ауэ пылъми иужькIэ фыт-
хъэ  жынущ. Аращи, гугъуехьым фыщы мы-
шынэ...

- Хъунщ, хъунщ, кIэщI зегъэщI!..
- Къып... Къып... Къып!.. Дэ домэжалIэ! - 

ды гъужьибгъур зэрогъэкIий, зэщIокъугъэ.
Бажэр зыIурадзэну къыхуодзэлашхэ-           

хэр.
- Ей, си къуэшхэ! - жеIэ зигъэдыхьэшхыпцIу 

ба жэм. - Абы фIэкIа шыIэныгъэ фхэмылъу 
сэ фыкъызыхуэсша тхъэгъуэр къывэхъулIэн-
кIэ Іэмал зимыIэщ ... АтIэ, аращи, си къуэш-
хэ, шыIэныгъэ фиIэну фхузэфIэкIынумэ, ны-
жэбэ нэху щыху зывмыгъэхъейуэ мы псым 
фыхэт. Пщэдджыжь нэху зэрыщу, зы щIалэ 
цIыкIу гуэрым жэм пшэр куэд къихунущи , 
ахэр псафэ къызэрыдыхьэу фшхы фызы-
хуейм хуэдиз. Аращи, си къуэшхэ, пщэд-
джыжь жэм пшэркIэ зывгъэнщIыжыну фы-
хуеймэ, псым фыхэувэ!

- Іэууу!.. Додэ... Къып... Къы п... Къып! – 
жа Iэ ри дыгъужьибгъур псым хэпкIащ.

- Ауэ, си къуэшхэ, - жеIэ аргуэру бажэм, 
- зыгъэхъей хэмыту нэху щыху фыхэмытмэ, 
сэ сывмыгъэкъуэншэж, фи гугъуехьыр псы-
хэкIуадэ хъунущ. Абы адэкIэ, си къуэшхэ, сэ 
ищхьэмкIэ сыдэкIуеинщи, мы жэщ уаем 
щIыIэм фимысын щхьэкIэ, хьэуазэ псым 
къыхэспхъэурэ къыфхурезгъэхьэхынщ.

Мис а щIыкIэм тету, бажэжь цIыкIум хьэуа-
зэ къыхикIутэурэ, дыгъужьибгъур быдэу псым 
хигъэщтыхьауэ нэху къекIащ. Жэм пшэрхэм 
я пIэкIэ, пщэдджыжьым жьыуэ лІыжь цIы-
кIур, зы бжэгъу цIынэрэ зы сэ жанрэ иIы-
гъыу, бажэм дыгъужьхэм къахуишащ. ЛІыжь 
цIыкIур куэдрэ емылIалIэу   бжэгъу цIынэмкIэ 
дыгъужьибгъур иубэ рэжьащ. Щхьэлтетым 
дыгъужьыфэ джэдыгур къыщитIэгъа нэужь: 
«Пэж дыдэу, къуэкIэ сехъулIащ», - жиIэри 
бажэр къуэ зэрищIам щыгуфIыкIыжащ.

тепщIыкIыу аращ адрей 
плъыфэ 300-м нэблагъэр. 

Дунейм нэхъыбэ дыдэу тет 
щхьэц плъыфэр фIыцIэрщ. 
ЦIыхухэм я процент 50-м я 
щхьэцыр фIыцIэщ. Нэхъ ма-
щIэ дыдэу узрихьэлIэнур 
щхьэц плъыжьхэрщ – процен-
титI къудейщ. Щхьэцыр езыр 
егъэлеяуэ псынщIэу къокI. 

КъызэрахутамкIэ, ику иту 
цIыхум махуэм къриубыдэу 
къыхэхункIэ хъунущ щхьэц на-
лъэу щэм нэблагъэ. Щхьэцыр 
щыпсыфым деж нэхъ кIыхьщ 
процент 20-30-кIэ. Псыр зэ-
щIэ  зыфа щхьэцыр нэхъ хьэ-
лъи, нэхъ кIыхьи мэхъу, дауи.

Щхьэцым къикIын хуейуэ и 
хабзэщ. Ауэ а къикIхэм япIэкIэ 
щхьэц налъэщIэхэр къокIыж. 
Къапщтэмэ, цIыхум и щхьэцыр 
къокI и гъащIэм и кIыхьагъ-
кIэ. 

И щхьэцым и кIыхьагъым-
кIэ дунейпсо рекорд игъэуващ 
китай бзылъхугъэ Сюхэй Ся 
– абы и щхьэцыр метри 6-м 
фIокI.

 ЦIыхум и щхьэцыр щIэхыу 
ягъэтхъункIэ хъунущ гъащIэм, 
гупсысэ хьэлъэм, нэгъуэщI 
Iуэхугъуэхэми. ЩIэныгъэр 
зэрыщыгъуазэмкIэ, къэхъуащ 
цIыхум и щхьэцыр тхьэма-
хуитIым и кIуэцIым хужьу 
щытхъуа. 

ХЬЭГЪЭБАНЭ Залинэ.

ЕкIуэкIыу: 1. КъэкIыгъэ 
 лъабжьэ, лыбжьэ хэлыбжьэ. 4. 
ЛIым я фащэ, шым я уанэ. 6. 
КIапэгъэсысу жыгыщхьэрыс, 
жыгыщхьэрысу пцIыупсырей. 
7. Небэ-къебэу джабэм дэкI. 
9. Зи щхьэр хъуаскIэ, зи кIэр 
ласкIэ. 10. Къудамэ лъабжьэ, 
джыдэжь гъэлъей. 11. КIуау-
кIуау лъэрыч, къуажэр щэ 
зэпызыч. 

Къехыу: 2. Лъакъуэ зимыIэу 
бжьакъуэ зытет. 3. Ди бадзэ 
гуп жыг щхьэкIэщ. 5. Жэщ 
уэз дыгъэ, губгъуэ гъэдахэ. 8. 
КIэ бэлацэ дыгъуэрей, ди 
джэдкъазхэм теуэрей.

ЕкIуэкIыу: 1. Бжьын; 4. 
ЩIакIуэ; 6. Къанжэ; 7. Бабыщ; 
9. МафIэз; 10. Гуанэ; 11. Гуэ-
гуш.

Къехыу: 2. НэщIэпкIэ; 3. 
Бжьэ; 5. Мазэ; 8. Бажэ.

Зэхуэсышхуэм 
кърикIуахэр

Къэбэрдей-Балъкъэрым и «Налшык» аэропортым 
и тхыдэм щыяпэу ди къухьлъатэ телъэтыкIыпIэм къы-
щетIысэхащ Аэрофлотым и «Airbus A321» кхъухь лъатэ 
лъэщыр. Гъуэгуанэхэм ящыщу абы зэпич хабзэр 
курытхэмрэ нэхъ жыжьэхэмрэщ. Кхъухьлъатэр ди деж 
къыщыувыIэн хуей щIэхъуар, Мэзкуу къалэм къикIыу 
ар здежьа Краснодар къалэм и аэропортыр абы и 
етIысэхыгъуэм ирихьэлIэу пIалъэкIэ зэрызэхуащIарщ. 
Арати, ар Налшык къагъэкIуащ.

«Airbus A321»-р ныкъусаныгъэншэу ди аэропортым 
къыщетIысэхащ, икIи зыхуеину псомкIи дэIэпыкъуны-
гъэхэр иратащ. Апхуэдэ кхъухьлъатэ лIэужьыгъуэм 
хуэдэхэр Налшык къакIуэркъым икIи ди аэропортым и 
дежкIэ мыхьэнэ ин иIэщ ар абы къызэрыщытIысыфам, 
кхъухьлъатэм и инагъыр къэлъытауэ. 

Псом нэхърэ нэхъыщхьэжращи, абы къигъэлъэгъуащ 
«Налшык» аэропортыр апхуэдэ кхъухьлъатэхэми нэхъ 
иныжхэми ядэлэжьэным зэрыхуэхьэзырыр.

КъищынэмыщIауэ, 2025 гъэм и мазаем Урысей ави-
ацэм ди республикэм и кхъухьлъатэ телъэтыкIыпIэм 
 хуитыныгъэ къритащ «Airbus A321», «Boeing 737-900», 
«Boeing 757-200» хуэдэхэр абы къыщетIысэх икIи щыте-
лъэтыкI хъуну. 

Апхуэдэ кхъухьлъатэхэр ди деж къызэрыкIуэм Iэма-
лыщIэхэр республикэм кърет «Налшык» аэродромым и 
инфраструктурэр иригъэфIэкIуэну, и зэфIэкIхэмрэ здэ-
лъатэ щIыпIэхэмрэ я куэдагъым къыхигъэхъуэну, жаIащ 
IэщIагъэлIхэм. 

НАУРЫЗ Мысост. 

Ди кхъухьлъатэ телъэтыкIыпIэм
и тхыдэм щыяпэу


